
Útdráttur 

Í þessari ritgerð eru áhrif mikils efnahagsuppgangs í Kína á samband ríkisins við Bandaríkin 

könnuð. Margir hafa velt fyrir sér þýðingu þess að Kína sé orðið lykilgerandi í hagkerfi 

heimsins og er það mat sumra að hún feli í sér ógn við stöðu annarra ríkja í 

alþjóðasamfélaginu. Áhrif aukinna milliríkjaviðskipta á samskipti ríkja hefur lengi verið 

fræðimönnum frjálslyndisstefnunnar hugleikin. Þeir telja að viðskipti og átök útiloki hvort 

annað og byggir þessi ritgerð á þessari sýn frjálslyndisstefnunnar. Í ritgerðinni er eðli 

efnahagsuppgangs Kína kannaður og stöðu efnahags landsins í kjölfar fjármálakreppunnar, 

sem hófst í Bandaríkjunum árið 2007, gerð skil. Þá eru efnahags- og viðskiptatengsl milli 

Bandaríkjanna og Kína könnuð. Sýnt er fram á að ríkin hafi bæði mikinn hag af viðskiptum sín 

á milli og að töluverður ávinningur sé af áframhaldandi efnahagssamskiptum á milli ríkjanna. 

Niðurstaða ritgerðarinnar er að líklegt sé að áframhald verði á ábatasömu 

efnahagssambandi milli landanna og það verði grundvöllur friðsælla samskipta þeirra á milli í 

framtíðinni. 

Inngangur 

Eftir fall Sovétríkjanna, stóðu Bandaríkin uppi sem sigurvegari kalda stríðsins og voru orðin 

stórveldi í heimssamfélaginu. Á síðari hluta 20. aldar hóf Kína vegferð sína inn á heimssvið 

stjórnmálanna á nýjan leik. Efnahagslegur uppgangur landsins hefur verið mikill og margir 

telja landið vera orðið lykilgeranda í alþjóðahagkerfinu í dag og heimssamfélaginu öllu. 

Margir hafa velt fyrir sér hvaða þýðingu þetta hafi fyrir valdajafnvægi heimsins og það er efni 

þessarar ritgerðar. 

Fylgismenn frjálslyndisstefnunnar hafa lengi talið að stríð og átök séu ekki 

óhjákvæmilegur hluti af tilveru mannsins. Þeir hafa jákvæða sýn á mannlegt eðli og telja að 

lögmál skynseminnar geti hæglega einkennt alþjóðasamskipti og að skynsemi geti leitt af sér 

frelsi og réttlæti í alþjóðastjórnmálum. Hnattvæðing er lykilatriði í alþjóðastjórnmálum 

samkvæmt þessum fræðimönnum og víxlhæði ríkja er mikilvægur þáttur hennar. Víxlhæði 

ríkja felur í sér að ríki eru háð hvort öðru og aukin tengsl milli ríkja valda auknu víxlhæði 

samkvæmt frjálslyndisstefnunni. Fræðimenn hennar hafa lengi haldið því fram að 

efnahagslegt víxlhæði og átök útiloki hvort annað. Kjarni þeirrar kenningar byggir á þeirri trú 

að opnun heimsmarkaða og aukin viðskipti á milli ríkja hindri að átök brjótist út þeirra á milli. 

Efnahagslegt víxlhæði milli ríkja kemur þannig í veg fyrir átök. Um þetta er fjallað í fyrsta 

hluta þessarar ritgerðar. 

Á níunda áratug 20. aldar byrjaði að molna úr stoðum Sovétríkjanna sem varð til þess að 

ríkið féll. Á sama tíma, réðust nýir leiðtogar í Peking í aðgerðir sem leiddu af sér gríðarlegan 

vöxt Kína. Stjórnvöld landsins lögðu áherslu á að tengjast alþjóðahagkerfinu og litið var á 

viðskipti við erlend ríki og erlenda fjárfestingu innan landsins sem forsendu uppbyggingar 

Kína. Staða Kína í efnahagsmálum tók umtalsverðum breytingum og landið var ekki lengur 

hikandi peð í hagkerfi heimsins heldur meiriháttar gerandi. Kína hefur með þessari nýju 

stöðu í alþjóðahagkerfinu aukið áhrif sín á hagkerfi margra landa. Þetta verður skoðað í 

öðrum hluta þessarar ritgerðar auk þess sem litið verður sérstaklega á afleiðingar breyttrar 

stöðu Kína fyrir samskipti landsins við Bandaríkin. 

Bandaríkin eru stærst þróaðra ríkja heimsins og Kína er stærsta þróunarríki heims, því 

ríma efnahagskerfi landanna vel saman. Efnahagur Bandaríkjanna byggir að mestu á iðnaði í 

hátækni og þjónustu á meðan kínverskur efnahagur byggir að mestu á útflutningi á 

vinnuaflsfrekari framleiðsluvörum og léttum iðnaði. Það er í raun óhjákvæmilegt að 

efnahagsuppgangur Kína hafi áhrif á lönd sem tengjast landinu efnahagslega, líkt og 

Bandaríkin. Með auknum viðskiptum hefur viðskiptahalli Bandaríkjanna gagnvart Kína orðið 

áberandi undanfarin ár og orðræða um neikvæðar afleiðingar þessa fyrir efnahag 

Bandaríkjanna sömuleiðis. Sumir fræðimenn hafa haldið því fram að það, hversu vel Kína 

tókst að eiga við fjármálakreppuna sem nú gengur yfir, og aukin eign á Bandaríkjadollurum, 

hafi aukið vald ríkisins gagnvart Bandaríkjunum.   

Það er því áhugavert að kanna samskipti ríkjanna frekar. Í þriðja hluta ritgerðarinnar 

verður lögð áhersla á efnahagssamskipti ríkjanna og reynt að færa sönnur fyrir því að friðsælt 

og stöðugt samband, reist á grunni efnahagshagsmuna og víðtækra efnahagstengsla, geti 

einkennt samskipti ríkjanna tveggja í framtíðinni. 
1 Frjálslyndisstefna í alþjóðastjórnmálum 

1.1 Upphaf og grunneinkenni frjálslyndisstefnunnar 

Þróun frjálslyndisstefnunnar í alþjóðastjórnmálum er nátengd tilkomu frjálslyndra ríkja 

nútímans. Hægt er að rekja frjálslyndisstefnuna til skrifa John Locke á 17. öld. Frjálslyndir 

hugsuðir sáu gríðarlega möguleika á framþróun mannkyns með tilkomu borgaralegs 

samfélags og frjáls markaðshagkerfis, sem þeir töldu að myndi blómstra í ríkjum sem tryggðu 

frelsi einstaklinganna (Jackson og Sørensen 2003, 106).  

Þeir töldu að nútímaríkið, sem er afsprengi iðnbyltingarinnar, bæri með sér nýtt og betra 

líf fyrir einstaklinga innan þess. Þeir yrðu frjálsir frá alræði valdamanna og lifðu við mun meiri 

efnahagslega velferð en áður. Á tíma iðnbyltingarinnar urðu gríðarlegar tækniframfarir og til 

urðu nýjar leiðir við framleiðslu á vörum og nýtingu náttúruauðlinda. Frjálslyndisstefnan óx 

úr þessum jarðvegi og þaðan má rekja trú frjálslyndra hugsuða á framfarir. Þeir töldu að 

frjálslynt ríki myndi leiða af sér stjórnmála- og efnahagsskipulag sem tryggði velferð sem 

flestra, eða eins og enski heimspekingurinn Jeremy Bentham orðaði það, slíkt skipulag myndi 

tryggja mesta mögulega hamingju fyrir sem flesta (Jackson og Sørensen 2003, 106). 

Í gegnum tíðina hafa margir litið á frjálslyndisstefnuna sem kenningu um skipulag innnan 

ríkja. Tengsl frjálslyndisstefnunnar sem efnahags- og stjórnmálakenningar og sem kenningar 

um alþjóðastjórnmál eru engu að síður greinileg. Frjálslyndisstefna í alþjóðastjórnmálum á 

margar samsvaranir við kenningar frjálslyndisstefnunnar um innanríkismál. Líkt og 

einstaklingar hafa ríki ólík einkenni. Sum ríki eru herská og stríðshneigð á meðan önnur eru 

umburðalynd og friðsæl. Fleiri samsvaranir eru greinilegar; fylgismenn frjálslyndisstefnunnar 

telja að ríki eigi tilkall til ákveðinna grundvallarréttinda líkt og einstaklingar, s.s. fullveldi ríkja 

yfir málefnum innan landamæra þeirra. Auk þess telja frjálslyndir hugsuðir að hugmyndir og 

gildi, sem verði til innan frjálslyndra ríkja, muni einkenna hegðun þeirra á alþjóðlegum 

vettvangi (Dunne 2008, 110).  

Hugsuðir innan frjálslyndisstefnunnar hafa jákvæða sýn á mannlegt eðli. Þeir hafa sterka 

trú á skynsemi mannsins og eru sannfærðir um að hægt sé að beita lögmálum skynseminnar í 

alþjóðasamskiptum. Frjálslyndir hugsuðir viðurkenna að hegðun einstaklinga stjórnist að 

einhverju leyti af sérhagsmunum og þeir keppi sín á milli upp að ákveðnu marki. En þeir telja 

að þrátt fyrir það, hafi einstaklingar sameiginlega hagsmuni á mörgum sviðum sem valdi því 

að þeir taki þátt í samstarfi og samvinnu sín á milli sem allir hagnist á. Því telja þeir að átök og 

stríð séu ekki óumflýjanlegur hluti af tilveru manna. Frjálslyndir hugsuðir telja að þegar 

einstaklingar hegða sér skynsamlega leiði það til samvinnu þeirra á milli sem allir hafa hag af. 

Þetta á bæði við samvinnu innan ríkja og á milli þeirra. Þeir telja því að skynsemi mannsins 

muni á endanum fara með sigur í baráttunni við breyskleika hans, hræðslu og valdaþorsta. 

Þeir hafa ólíka skoðun á því hve löng leiðin að markinu sé, en allir geta þeir sammælst um að 

til lengri tíma litið muni samvinna milli einstaklinga, sem reist er á sameiginlegum 

hagsmunum þeirra, hafa yfirhöndina. Þessi sannfæring er byggð á þeirri skoðun að 

nútímavæðing heimsins ýti undir umfang samvinnu og nauðsyn hennar (Jackson og Sørensen 

2003, 106-107).  

Trúin á framfarir er kjarnahugmynd frjálslyndisstefnunnar. Samkvæmt henni byggja 

framfarir á hamingju og ánægju einstaklinga. John Locke hélt því fram að hlutverk ríkja væri 

að tryggja frelsi einstaklinganna innan þeirra með því að tryggja að þeir gætu lifað lífi sínu og 

leitað hamingju sinnar án afskipta annarra einstaklinga. Frjálslyndir hugsuðir trúa því að ríkið 

eigi að byggja á stjórnarskrá sem tryggir náttúrulegan rétt manna til lífs, frelsis og eigna. Þeir 

telja að samskipti á milli slíkra ríkja muni einkennast af virðingu og umburðarlyndi (Jackson 

og Sørensen 2003, 107).   

Jeremy Benthem og Immanuel Kant eru tveir af fremstu frjálslyndu hugsuðum 

upplýsingastefnunnar á 18. öld. Benthem setti saman hugtakið alþjóðalög (e. international 

law) og taldi að það væri hagur allra frjálslyndra ríkja að fylgja alþjóðalögum í samskiptum sín 

á milli. Þýski heimspekingurinn Immanuel Kant fór enn lengra með þessa hugmynd og taldi 

að í heimi byggðum ríkjum, sem grundvölluðust á stjórnarskrá og virðingu sín á milli, væri 

varanlegur friður (e. perpetual peace) mögulegur (Jackson og Sørensen 2003, 107-8). Kant 

taldi alþjóðastjórnmál á sínum tíma einkennast af villimennsku þar sem engin lög eða reglur 

væru ríkjandi. Á sama tíma taldi hann að stjórnmál innan landa væru að taka breytingum sem 

bæru með sér nýja öld mannréttinda, borgararéttinda og stjórnarskrárhyggju. Skoðun Kants 

var sú að þessi þróun innan ríkja, í átt frá þeirri lögleysu sem áður hafði ríkt, myndi leiða þau 

á þá braut að móta stefnu sem leiddi af sér varanlegan frið þeirra á milli. Þrátt fyrir að Kant 

hafi ritað kenningar sínar fyrir meira en tveimur öldum síðan, er að finna í skrifum hans 

grunninn að frjálslyndum hugmyndum nútímans og þá sérstaklega þá trú að skynsemi geti 

leitt af sér frelsi og réttlæti í alþjóðastjórnmálum (Dunne 2008, 112). 

Í næstu kaflahlutum verður frjálslyndisstefnunni í alþjóðastjórnmálum gerð frekari skil. 

Líkt og aðrar kenningar í félagsvísindum, er frjálslyndisstefna nafngift yfir hóp kenninga af 

svipuðum meiði. Hér verður hvorki litið til frjálslyndisstefnunnar sem kenningar um mikilvægi 

alþjóðastofnanna né sem kenningar um mikilvægi heimslægra „góðra“ gilda sem tengd hafa 

verið við frjálslyndisstefnuna, líkt og mannréttindi eða lýðræði. Sjónum verður beint að 

frjálslyndisstefnunni sem kenningu um mikilvægi félagslegra hagsmuna og gilda innan ríkja og 

merkingu þeirra í alþjóðastjórnmálum.   

1.2 Þrjár fullyrðingar frjálslyndisstefnunnar 

Grundvallarsýn frjálslyndisstefnunnar í alþjóðastjórnmálum byggir á því að samband sé á milli 

ríkis og umhverfis þeirra, bæði innan ríkisins sjálfs og í alþjóðasamfélaginu. Samkvæmt 

stefnunni, mótar umhverfi ríkja hegðun þeirra og hagsmuni. Þessi grundvallarsýn er byggð á 

þremur fullyrðingum um áhrif félagslegra gerenda, eðli ríkisins og fjölþjóðakerfisins 

(Moravcsik 1998, 516). Til að átta sig betur á eðli frjálslyndisstefnunnar er mikilvægt að gefa 

þessum þremur fullyrðingum frekari gaum. 

1.2.1 Fyrsta fullyrðing frjálslyndisstefnunnar: Mikilvægi félagslegra gerenda 

Frjálslyndisstefna í alþjóðastjórnmálum byggir á þeirri sýn, að stefna ríkis í 

alþjóðastjórnmálum sé mótuð af hagsmunum einstaklinga og hópa innan þess. Samkvæmt 

þessu eru einstaklingar og hópar því helstu gerendur í stjórnmálum. Frjálslyndisstefnan telur 

jafnframt að þessir lykilgerendur stjórnmálanna hegði sér almennt skynsamlega og að þeir 

forðist að taka áhættur í hegðun sinni. Einstaklingar hafa ólíka hagsmuni, gildi og þarfir og 

berjast fyrir þessum hagsmunum og gildum. Frjálslyndisstefnan telur pólitískar aðgerðir 

mótaðar af þessu umhverfi. Aðgerðir í stjórnmálum eru því afleiðing samansafns hagsmuna 

og gilda einstaklinga og hópa sem reyna að tryggja velferð sína (Moravcsik 1998, 517). 

Frjálslyndisstefna hafnar útópískum hugmyndum um algjört samræmi hagsmuna einstaklinga 

og hópa. Fylgismenn stefnunnar telja að þar sem ákveðin gæði skorti í heiminum verði 

óhjákvæmilega til samkeppni milli einstaklinga og hópa um þau. Því meiri ávinning, sem 

einstaklingar eða hópar telja sig hafa af ákveðnum gæðum, því líklegri eru þeir til að grípa til 

aðgerða og reyna að tileinka sér þessi gæði. Þrátt fyrir það forðast einstaklingar og hópar 

áhættu í tilraunum sínum við að hámarka hagsmuni og tileinka sér þessi gæði. Þetta birtist í 

því að þeim er frekar umhugað um að tryggja núverandi stöðu sína, en eru varfærnari í leit 

sinni að nýjum gæðum. Þetta telja fylgismenn frjálslyndisstefnunnar eiga almennt við um 

einstaklinga og hópa en viðurkenna þó að þetta sé ekki algilt (Moravcsik 1998, 517).   

1.2.2 Önnur fullyrðing frjálslyndisstefnunnar: Fulltrúahlutverk ríkja og hagsmunir þeirra 

Samkvæmt frjálslyndisstefnunni eru ríki fulltrúar þess samfélags sem þar hefur orðið til. 

Stefnan telur ríki vera fulltrúastofnun sem tekur stöðugum breytingum, fyrir tilstilli 

breytilegra hagsmuna og gilda samfélagshópa innan ríkisins. Ríkið er því nokkurs konar 

færiband sem fangar hagsmuni samfélagshópa innan þess og leiðir þá í gegnum ferli sem 

mótar hagsmuni ríkisins í alþjóðasamfélaginu og þá stefnu sem ríkið framfylgir í 

alþjóðastjórnmálum. Stefnumótun ríkja einkennist því af baráttu ólíkra einstaklinga og hópa 

sem stöðugt þrýsta á stefnumótendur svo að niðurstaða ferlisins sé í samræmi við hagsmuni 

þeirra (Moravcsik 2010, 3 og Moravcsik 1998, 518 ). 

Þetta þýðir samt ekki að allir einstaklingar og hópar séu í jafn góðri stöðu til að hafa áhrif á 

stefnu ríkisins. Þvert á móti eru einstaklingar og hópar í mjög misgóðri stöðu til að hafa áhrif 

á stefnu ríkisins og allar ríkisstjórnir endurspegla hagsmuni einhverra ákveðinna hópa 

umfram aðra. Margar ólíkar gerðir af skipulagi ríkja sem fulltrúastofnana eru til og hvert 

þeirra hefur sína kosti og galla. Skipulag ríkisstofnana, ásamt félagslegum hagsmunum innan 

ríkisins, hefur mikil áhrif á það hvernig ríki haga sér á alþjóðavettvangi (Moravcsik 1998, 518). 

Samkvæmt frjálslyndisstefnunni er fulltrúahlutverk ríkisins ekki bara formlegt, heldur einnig 

óformlegt sem birtist í sérréttindum ákveðinna hagsmunahópa. Stjórnvöld í alræðisríkjum 

veita t.d. fjölskyldumeðlimum, embættismönnum og öðrum hópum, sem hafa efnahagsleg 

tengsl við stjórnvöld, ákveðin sérréttindi. Jafnvel þar sem stofnanir ríkisins eiga formlega að 

gæta jafnræðis og vera tiltölulega opnar, getur ójöfn skipting eigna, upplýsinga og ólík 

skipulagsgeta hópa orðið þess valdandi að til verða ráðandi hópar sem eru bæði 

efnahagslega og félagslega í betri aðstöðu til að hafa áhrif á stefnu ríkisins (Moravcsik 1998, 

518).  

Þrýstingur einstaklinga og hópa fer fram í gegnum þær fulltrúastofnanir ríkisins sem móta 

ríkishagsmuni (e. state preference). Mikilvægt er að gera greinamun á hagsmunum í þessu 

samhengi og aðferðunum sem beitt er til að ná fram þessum hagsmunum, þ.e. þau úrræði og 

sú stefna sem ríki tileinka sér í utanríkismálum. Ríkishagsmunir er hér sett fram sem hugtak 

sem á við grundvallar hagsmuni ríkja heimsins. Ríkishagsmunir eru samkvæmt skilgreiningu 

óháðir stefnum annarra gerenda í alþjóðastjórnmálum. Ólík úrræði sem ríki notast við eru 

leiðir til að ná fram pólitískum markmiðum þeirra. Sjónarhorn frjálslyndisstefnunnar kannar 

afleiðingar breytinga á grundvallar hagsmunum ríkja á hegðun þeirra í alþjóðastjórnmálum. 

Fulltrúastofnanir ríkja ákvarða ekki einungis hvaða hagsmunir í samfélögum verða ofan á í 

utanríkisstefnu þeirra, heldur einnig hvernig þessari stefnu er framfylgt.  

Ef þessar fyrstu tvær fullyrðingar frjálslyndisstefnunnar eru dregnar saman sést að ekki er 

sjálfgefið, samkvæmt henni, að ríki reyni að hámarka öryggi sitt, fullveldi eða auðæfi sín, líkt 

og raunhyggjumenn (e. realist) og stofnanakenningar (e. institutionalism) vilja meina. Þess í 

stað hafa ríki ólíkan skilning á því hvað öryggi, velferð og fullveldi sé. Þessi skilningur er 

mótaður af valdamiklum samfélagshópum innan landamæra ríkja. Hann er leiddur í gegnum 

fulltrúastofnanir ríkisins sem móta stefnu þess og framfylgja henni. Þetta á einnig við um 

grundvallarmál ríkisins líkt og fullveldi þess, öryggi og efnahagslega velferð. Samkvæmt 

frjálslyndisstefnunni eru málamiðlanir milli ólíkra markmiða ríkja óhjákvæmilegar líkt og á 

milli ólíkra markmiða hópa og einstaklinga innan ríkja (Moravcsik 1998, 519-520). 

1.2.3 Þriðja fullyrðing frjálslyndisstefnunnar: Víxlhæði og alþjóðakerfið 

Hnattvæðing er lykilatriði í alþjóðastjórnmálum, samkvæmt fræðimönnum sem aðhyllast 

frjálslyndisstefnuna. Þeir telja að ríki séu, og hafi alltaf verið, greypt inn í fjölþjóðasamfélag 

heimsins sem veldur því að efnahagsleg, félagsleg og menningarleg víxlverkun getur orðið á 

milli þjóða. Samfélagshópar innan ríkja geta notið góðs, eða hlotið skaða, af stefnu 

stjórnvalda í alþjóðasamfélaginu og því reyna hóparnir að hafa áhrif á stefnu stjórnvalda svo 

hún samræmist hagsmunum þeirra. Hagsmunir ólíkra hópa eru leiddir í gegnum pólitískar 

stofnanir ríkisins sem síðan móta hagsmuni ríkisins í alþjóðastjórnmálum og um leið 

utanríkisstefnu ríkisins. Félagslegur veruleiki, bæði innan lands og í alþjóðasamfélaginu, tekur 

stöðugum breytingum sem veldur því að hagsmunir ríkja í alþjóðastjórnmálum eru einnig 

breytilegir. Til að átök milli ríkja brjótist út, samvinna mótist á milli þeirra eða einhver önnur 

kostnaðarsöm verkun milli ríkja verði að veruleika, þurfa ríki að hafa nægilega mikla 

hagsmuni af því. Ríki þarf að telja hugsanlegan ávinning af stefnunni meiri en hugsanlegan 

kostnað til að ráðast í framkvæmd hennar (Moravcsik 2010, 1). Þetta þýðir samt ekki að 

hegðun ríkja í alþjóðastjórnmálum einkennist einvörðungu af tilraunum þeirra við að 

hámarka hagsmuni sína óháð hagsmunum annarra ríkja. Þvert á móti leitast hvert ríki við að 



  

13 

finna sína sérkennandi hagsmuni. Þessi leit er heft af hagsmunum annarra ríkja og tilraunum 

þeirra við að hámarka þá hagsmuni (Moravcsik 1998, 520). 

Tengsl milli ólíkra ríkishagsmuna og hegðunar ríkja í alþjóðastjórnmálum verða hér táknuð 

sem víxlhæði í stefnumótun (e. policy interdependence). Víxlhæði í stefnumótun er sá 

hugsanlegi kostnaður eða ábati sem eitt ríki hefur af því þegar annað ríki reynir að vinna að 

hagsmunum sínum. Víxlhæði í stefnumótun er sem sagt ytri áhrif þess ferlis þegar ríki reynir 

að vinna að hagsmunum sínum. Ef markmið ríkja rekast á og eru ósamrýmanleg, þá getur 

það leitt til deilna þeirra á milli. En ef markmið ríkjanna eru samrýmanleg, getur það myndað 

grundvöll fyrir friðsælt samlíf þeirra og samvinnu. Fylgismenn frjálslyndisstefnunnar telja að 

víxlhæði milli ríkishagsmuna leiði af sér bindandi haftir á hegðun ríkja (Moravcsik 1998, 520). 

Lögun víxlhæðis eða ytri áhrifa, sem verða af því að ríki reyna að vinna að hagsmunum 

sínum, er hægt að skipta þrjá megin flokka út frá þeim kerfisbundnu aðstæðum sem verða til 

í kjölfarið. Í fyrsta lagi, þar sem hagsmunir ríkja eru samrýmanlegir og ytri áhrif af stefnu ríkis 

eru hagstæð fyrir önnur ríki eða hafa engin áhrif, er mikill hvati fyrir friðsamlegt samband og 

ólíklegt er að átök brjótist út. Í öðru lagi, geta komið upp aðstæður þar sem ríkishagsmunir 

ólíkra ríkja eru núllsumma (e. zero-sum). Þar sem hagsmunir eru núllsumma eru ytri áhrif 

þess að eitt ríki vinni að hagsmunum sínum þau, að kostnaði er þröngvað upp á önnur ríki. 

Við slíkar aðstæður er gagnkvæmur ábati lítill og miklar líkur á deilum og átökum. Þegar eitt 

ríki tekur upp stefnu til að vinna að hagsmunum sínum, felur það í sér breytingar á ríkjandi 

skipulagi. Nauðsynlegt skilyrði þess að átök brjótist út eða að ríki taki upp aðra þvingandi 

aðgerð gagnvart ríki er, samkvæmt fylgismönnum frjálslyndisstefnunnar, að skörun hagsmuna 

ólíkra ríkja sé það mikil að þau séu tilbúin til að sætta sig við þann mikla kostnað sem af 

átökunum hlýst og áhættuna sem þeim fylgir. Að síðustu, geta hagsmunir verið samtvinnaðir 

þannig að tilslökun í stefnu beggja aðila með umsömdum hætti getur bætt velferð beggja 

aðila hlutfallslega meira en einhliða stefnubreyting. Ef þessi skilyrði eru til staðar, hafa ríki hag 

af því að koma sér saman um samrýmanlega stefnu. Lögun, innihald og dýpt samskipta milli 

ríkja orsakast þannig af því hve samrýmanlegir ríkishagsmunir þeirra eru (Moravcsik 1998, 

521). 

1.3 Frá fullyrðingum til kenningar 

Frá því um miðja seinustu öld, hafa helstu kenningar um alþjóðastjórnmál hafnað 

fullyrðingum frjálslyndisstefnunnar. Tvær helstu kenningar alþjóðastjórnmála, raunhyggja (e. 

realism) og stofnanakenningar (e. institutionalism), byggja á þeirri trú að valdabarátta ríkja 

og óvissa í samskiptum þeirra valdi því að þau geti ekki unnið að raunverulegum hagsmunum 

sínum. Þetta telja kenningarnar gera að verkum að ríki þurfi að sætta sig við að reyna að 

tryggja næst bestu eða jafnvel þriðju bestu stefnu sína þrátt fyrir að raunverulegir hagsmunir 

þeirra liggi annars staðar. Af þessum sökum telja kenningarnar að hagsmunir séu aukaatriði í 

greiningu á alþjóðastjórnmálum (Moravcsik 1998, 521-522). 

Í klassískri skilgreiningu á raunhyggju, setti Morgenthau fram þá hugmynd að villandi sé að 

reyna að rannsaka hvata og hagsmuni ríkja fyrir aðgerðum. Helsti kennismiður nýraunhyggju 

(e. neorealism), Kenneth Waltz byggir á þessari hugmynd Morgenthau og segir að afleiðingar 

aðgerða ríkja séu sjaldan í samhengi við fyrirætlanir þeirra. Þetta telur hann gera það af 

verkum að ekki sé hægt að draga neinar gildar ályktanir af rannsóknum á fyrirætlunum, 

hagsmunum eða hvötum ríkja, til að segja fyrir um hegðun þeirra í alþjóðastjórnmálum. Þrátt 

fyrir að sýn stofnanakenninga á hagsmuni sé ólík sýn raunhyggjunnar, þá draga þær svipaðar 

ályktanir. Þetta sést t.d. í skrifum Robert Koehane sem hefur gagnrýnt áherslu 

frjálslyndisstefnu fyrir að ganga að tilvist sameiginlegra hagsmuna sem gefnum. Þessar 

kenningar telja að hegðun ríkis ákvarðist fyrst og fremst af kerfisbundnum atriðum, svo sem 

því hverju þau telja sig geta náð fram. Með öðrum orðum, breytileg geta ríkja til að ná 

einhverju fram skiptir máli, ekki raunverulegar óskir þeirra um útkomu. Fylgismenn 

frjálslyndisstefnu snúa þessari ályktun við og telja að breytileiki markmiða, ekki breytileg 

geta, sé það sem hafi mest áhrif á stefnu ríkja í alþjóðastjórnmálum. Þessa afstöðu gagnrýna 

fylgismenn bæði raunhyggju- og stofnanakenninga og telja áherslu frjálslyndisstefnunnar 

hunsa algjörlega eðli alþjóðaumhverfisins og leggja of mikla áherslu á innanlandsmál ríkja 

(Moravcsik 1998, 522). 

Bandaríski stjórnmálafræðingurinn Andrew Moravcsik, telur fyrrgreinda gagnrýni á 

frjálslyndisstefnuna vera ranga. Hann gefur tvær ástæður fyrir þeirri skoðun sinni. Í fyrsta lagi, 

telur hann að ríkishagsmunir geti endurspeglað samskipti félagshópa ólíkra landa. Þrátt fyrir 

að ríkishagsmunir séu í eðli sínu óháðir breytingum í stefnumörkun og samskiptum ríkja, eru 

þeir háðir breytingum í hinu félagslega alþjóðaumhverfi. Þetta þarfnast frekari útskýringar. 

Utanríkisstefnur ríkja í efnahagsmálum eru til að mynda ekki einungis mótaðar af 

efnahagsmálum innanlands, svo sem eignum hópa innan ríkisins og framkvæmdum þeirra, 

heldur einnig af hlutfallslegri stöðu eigna og framkvæmda á alþjóðamörkuðum. Önnur 

ástæða sem Morvacsik gefur fyrir því að gagnrýni raunhyggju- og stofnanakenninga sé illa 

tilfundin, er víxlhæði í stefnumótun. Samkvæmt fylgismönnum frjálslyndisstefnu, byggist 

hegðun ríkja, sú stefna sem þau tileinka sér og þær kerfisbundnu takmarkanir sem þau þurfa 

að búa við, ekki einungis á þeirra eigin hagsmunum heldur einnig á samstillingu hagsmuna 

margra ríkja, sem eru víxlháð í stefnumótun sinni. Þjóðarleiðtogar þurfa ávallt að hugsa um 

kerfisbundna stöðu ríkis þeirra innan alþjóðakerfis sem er mótað af hagsmunum annarra 

ríkja. Ekkert eitt ríki getur haft stjórn á lögun og eðli víxlhæðis hagsmuna ólíkra ríkja. Því 

byggjast samskipti þeirra, líkt og Kenneth Waltz orðar það best sjálfur, á því hver staða þeirra 

er gagnvart hvert öðru. Það er, mikilvægi ríkishagsmuna þýðir ekki að ríki fái alltaf það sem 

þau sækjast eftir (Moravcsik 1998, 522-523). 

Moravsic telur áherslu frjálslyndisstefnunnar á hagsmuni gera það að verkum að 

auðveldlega megi útskýra utanríkisstefnu ríkja, auk þess sem hann telur stefnuna geta gert 

grein fyrir líklegum afleiðingum í milliríkjasamskiptum. Með því að horfa til félagslegs tilgangs 

aðgerða og ákafa ríkishagsmuna, nái frjálslyndistefnan að veita innsýn inn í pólitískt vald í 

alþjóðastjórnmálum, eitthvað sem áður hafi einungis verið talin fjöður í hatti 

raunhyggjukenninga. Skilningur frjálslyndisstefnunnar á valdi er byggður á fullyrðingum sem 

eru nær almennum kenningum um samninga og samningaviðræður en fullyrðingar 

raunhyggjukenninga. Vilji ríkja til að ráðast í aðgerðir, hvers eðlis sem þær eru, byggi á 

hagsmunum þeirra en ekki getu. Þessi skoðun samræmist rannsóknum Nash og fleiri 

fræðimanna á eðli samningaviðræðna milli ríkja. Niðurstaða þeirra rannsókna er sú að lyktir 

samningaviðræðna milli ríkja endurspegli eðli og hlutfallslegan ákafa hagsmuna þeirra 

gerenda sem við samningaborðið sitja, en ekki getu þeirra til að ná þeim fram (Moravcsik 

1998, 523).  

1.4  Efnhagslegt víxlhæði og átök 

Víxlhæði ríkja felur í sér að ríki eru háð hvort öðru, það er að aðgerðir eins ríkis hafi áhrif á 

einstaklinga og stjórnvöld annarra ríkja. Þetta felur í sér að aukin tengsl milli ríkja valda auknu 

víxlhæði þeirra á milli (Jackson og Sørensen 2003, 112). Fylgismenn frjálslyndisstefnunnar 

hafa lengi haldið því fram að víxlhæði og átök útiloki hvort annað. Kjarni kenningarinnar 

byggir á þeirri trú frjálslyndra fræðimanna að opnun heimsmarkaða og aukin viðskipti á milli 

ríkja hindri að átök brjótist út þeirra á milli. Fyrir þessu hafa fylgismenn frjálslyndisstefnunnar 

fært þrenns konar rök (Mansfield og Pollins 2001, 835). 

Í fyrsta lagi telja þeir að alþjóðaviðskipti og átök séu tvær ólíkar aðferðir til að ná fram 

nauðsynlegum bjargráðum til að tryggja öryggi ríkja og efnahagslega velferð (Mansfield og 

Pollins 2001, 835). Frjálslyndir hugsuðir telja viðskipti og átök útiloka hvort annað. Ríki fari í 

stríð til að ná fram efnahagslegum markmiðum en með tilkomu viðskipta hafi verið fundin 

friðsamleg leið til að ná fram þessum sömu markmiðum (Burchill 2005, 62-63). Þannig 

minnkar hvati ríkja til að ná fram efnahagslegum markmiðum sínum með þvingandi 

aðgerðum, svo sem stríði, þegar viðskipti og fjárfesting milli ríkja aukast. Á hinn bóginn 

aukast líkur á átökum, ef hindranir á viðskiptum milli ríkja aukast (Mansfield og Pollins 2001, 

835-836). 

Önnur rök, sem fræðimenn innan frjálslyndisstefnunnar hafa fært fyrir því að líkur á 

átökum minnki með auknum milliríkjaviðskiptum, eru að efnahagsleg tengsl milli ríkja stuðli 

að auknum samskiptum milli einkaaðila og stjórnvalda ólíkra ríkja. Þessi auknu 

milliríkjasamskipti stuðli að samvinnu milli ríkjanna (Mansfield og Pollins 2001, 836).   

Að lokum, telja fylgismenn frjálslyndisstefnunnar að viðskipti milli ríkja auki hagkvæmni á 

markaði sem hefur þau áhrif að einkaaðilar og neytendur verða háðir aðgengi að mörkuðum 

annarra ríkja. Einstaklingar þrýsta því á stjórnvöld að halda mörkuðum opnum og þar sem 

stefna stjórnvalda ræðst af hagsmunum ólíkra hópa innan þeirra, verða þau meðvituð um að 

ábatinn sem fylgir viðskiptum vegi þyngra en kostnaðurinn sem hlýst af stríði (Mansfield og 

Pollins 2001, 836). Í kjölfarið hætta ríki að heyja stríð til að ná fram efnahagslegum 

hagsmunum sínum, því stríð gerir viðskipti ríkja ómöguleg og kemur í veg fyrir þá 

efnahagslegu velferð sem þeim fylgja (Burchill 2005, 63-64). Montesquieu orðaði þessa 

hugsun vel. Hann taldi að viðskipti milli ríkja myndu óhjákvæmilega leiða til friðar þeirra á 

milli. Ef tvö ríki ættu í viðskiptum, yrðu þau háð hvort öðru, annað ríkið hefði hag af því að 

fjárfesta í ákveðnum gæðum en hitt hagsmuni af því að selja þau. Við slíkar aðstæður eru það 

sameiginlegir hagsmunir beggja ríkja að taka þátt í friðsamlegum viðskiptum (Keohane 2002, 

47). Efnahagslegt víxlhæði milli ríkja kemur því í veg fyrir átök þeirra á milli, samkvæmt 

fylgismönnum frjálslyndisstefnunnar (Burchill 2005, 64). 

  Þessi áhersla hefur verið gagnrýnd af mörgum fylgismönnum raunhyggjukenninga sem 

telja að óhagstæð viðskipti milli ríkja dragi úr öryggi þeirra. Albert O. Hirschan hefur t.d. bent 

á það hvernig ábatinn, sem hlýst af milliríkjaviðskiptum og skiptist á milli ríkja, geti haft áhrif 

á valdajafnvægi milli þeirra. Hann telur að þessar breytingar á valdajafnvægi milli ríkja geti 

leitt til átaka. Einnig hefur því verið haldið fram að ólík áhersla ríkja á milliríkjaviðskipti hafi 

áhrif á samband ríkja. Þetta verður líklega best útskýrt með dæmi. Ef Malta og Spánn eiga í 

viðskiptasambandi og Malta er mun háðara sambandinu en Spánn, þá er kostnaðurinn sem 

fylgir því að hætta í viðskiptum mun minni fyrir Spán en Möltu. Undir þessum 

kringumstæðum hallar á Möltu og fylgismenn raunhyggjukenninga telja að viðskipti geri lítið 

til að koma í veg fyrir að Spánn taki upp þvingandi og fjandsamlegar aðgerðir gegn Möltu 

(Mansfield og Pollins 2001, 836). 

Önnur gagnrýni á þessa áherslu frjálslyndisstefnunnar er að ríki hafi hag af því að vera sem 

minnst háð alþjóðaviðskiptum. Ein leið til þess sé að ríki beiti hernaðarmætti sínum. Þetta 

felur í sér að ef viðskipti aukast, og víxlhæði þar með, þá hafi ríki hvata til að grípa til 

hernaðaraðgerða til að koma í veg fyrir efnahagslegt varnarleysi sitt. Auk þess telja margir 

gagnrýnendur kenningarinnar að með auknum viðskiptum fjölgi þeim efnahagsmálum sem 

leitt geti til átaka. Kenneth Waltz taldi til að mynda að aukið víxlhæði leiddi af sér aukna nánd 

og tengsl einstaklinga. Ólíkt fylgismönnum frjálslyndisstefnunnar, taldi hann að þetta hlyti að 

leiða til átaka og að trú frjálslyndisstefnunnar, á að víxlhæði milli ríkja leiddi af sér frið þeirra 

á milli, væri reist á fölskum forsendum. Hann taldi þvert á móti að aukið víxlhæði gæti aukið 

líkur á átökum (Mansfield og Pollins 2001, 837). 

 Að síðustu, telja margir að efnahagsleg tengsl milli ríkja hafi lítið sem ekkert vægi í 

átökum þeirra á milli. Þannig verði ófriður milli ríkja vegna breytinga á pólitískri- og 

hernaðarlegri getu ríkja. Talsmenn þessarar gagnrýni benda t.d. á að efnahagstengsl milli 

helstu þátttakenda í heimstyrjöldunum tveimur í Evrópu hafi verið mikil fyrir fyrri 

heimstyrjöldina en óveruleg fyrir heimstyrjöldina síðari. Því hafi efnahagstengsl lítil áhrif á 

hernaðarátök milli ríkja, þegar þjóðarhagsmunir ríkis eru í húfi (Mansfield og Pollins 2001, 

837). 

Undanfarna áratugi hefur áhugi fræðimanna á sambandi efnhagslegs víxlhæðis og átaka 

aukist (Mansfield og Pollins 2001, 837). Þegar Sovétríkin féllu stóðu Bandaríkin uppi sem 

sigurvegari kalda stríðsins og voru orðin stórveldi í alþjóðasamfélaginu. Á síðari hluta 20. 

aldar, hóf Kína vegferð sína inn á heimssvið stjórnmálanna á nýjan leik og margir telja landið 

vera orðið lykilgeranda í alþjóðastjórnmálum í dag. Áhugavert er að kanna í hverju þessi nýja 

staða Kína í alþjóðasamfélaginu felst og hvort vöxtur landsins undanfarið hafi verið jafn mikill 

og margir vilja meina. Auk þess verður skoðað hver áhrif breyttrar stöðu Kína í 

heimssamfélaginu eru og þá sérstaklega áhrif breyttrar stöðu landsins á samskipti og stöðu 

þess gagnvart Bandaríkjunum. 

2 Breytt staða Kína og áhrif þess á samskipti Bandaríkjanna og Kína 

2.1  Breytt staða Kína í alþjóðasamfélaginu við lok 20. aldar  

Eftir fall Sovétríkjanna, leið ekki að löngu þar til farið var að líta á Kína sem verðandi stórveldi 

í alþjóðasamfélaginu. Talið var að breytt staða ríkisins myndi hafa afleiðingar fyrir 

alþjóðaöryggi í breyttum heimi. Flestir fræðimenn í alþjóðastjórnmálum töldu að nauðsynlegt 

væri að fjalla um vöxt Kína og hugsanlegar afleiðingar hans, en ekki var jafn skýrt kveðið 

þegar grundvöllur þessarar breyttu stöðu Kína var til umræðu (Goldstein 2005, 49).  

Þessi áhersla fræðimanna þarf þó ekki að koma á óvart. Kína hafði lengi uppfyllt þær þrjár 

forsendur sem ríki eru almennt talin þurfa að uppfylla til að teljast stórveldi. Ríkið bjó yfir 

miklu landsvæði, var ríkt af auðlindum og þjóðin gríðarlega fjölmenn. Auk þess hafði Kína 

aukið áhrif sín í alþjóðasamfélaginu á síðari hluta 20. aldar. Með sigri kínverska 

kommúnistaflokksins var endir bundinn á borgarastyrjöld og þá óöld sem lengi hafði ríkt í 

landinu. Pólitísk sundrung hafði lengi einkennt stjórn Kína og gert öðrum ríkjum mögulegt að 

ógna ítrekað fullveldi landsins með yfirgangi. Á fjögurra áratuga tímabili, þegar 

heimssamfélagið einkenndist af köldu stríði, tókst nýjum stjórnvöldum í Kína að auka orðstír 

ríkisins í alþjóðasamfélaginu. Þeim tókst fljótlega að vinna bug á einangrun landsins og 

Alþýðulýðveldið Kína fékk viðurkenningu sem lögmætur fulltrúi Kína í helstu 

alþjóðastofnunum heimsins, s.s. Öryggisráði Sameinuðu þjóðanna. Á tímum kalda stríðsins 

fjárfesti Kína í hernaðatækni, m.a. tækni til að framleiða kjarnorkusprengjur, og náði því að 

þróa vopnabúr sitt svo það hæfði stórveldi. Þrátt fyrir þetta, varð Kína aldrei raunverulegt 

hernaðar- og efnahagsveldi á tímabilinu þar sem ekki tókst nægilega vel til við ýmsar aðgerðir 

stjórnvalda innan ríkisins sem ætlað var að standa undir vexti þess. Alþjóðasamfélaginu var 

því að mestu stýrt af stórveldunum tveimur, Bandaríkjunum og Sovétríkjunum, á meðan Kína 

taldist enn þróunarland (Goldstein 2005, 50).  

Á níunda áratugnum byrjaði að hrikta í stoðum Sovétríkjanna og að lokum féll þetta 

gríðarstóra ríki. Á sama tíma réðust nýir leiðtogar í Peking í aðgerðir sem leiddu af sér mikinn 

vöxt Kína. Þegar kalda stríðinu lauk, leit allt út fyrir að vöxtur ríkisins í efnahagsmálum væri 

óumflýjanlegur. Margir drógu þá ályktun að valdamenn í Kína hefðu nú lokið við mótun nýs 

stórveldis í alþjóðasamfélaginu. Talið var að Kína myndi fljótlega hafa nægilegan auð og 

sérhæfingu á færi sínu til að verða lykilgerandi í heimshagkerfinu auk þess að hafa nægilega 

hernaðartækni til að verða stórveldi í hernaðarmálum (Goldstein 2005, 51).  

Þegar það varð ljóst að Kína myndi í framtíðinni taka sér stöðu stórveldis í 

alþjóðastjórnmálum jukust áhyggjur manna af áhrifum þess á öryggismál í heiminum. Á 

tíunda áratugnum reyndu bæði ráðamenn og fræðimenn í Kína að sannfæra 

alþjóðasamfélagið um að breytt staða ríkisins bæri ekki með sér ógn fyrir aðrar þjóðir. 

Gagnlegt er að skoða hvað breytingar höfðu raunverulega orðið á stöðu Kína (Goldstein 2005, 

51).  

Margir fræðimenn, sem bentu á vaxandi stöðu Kína um miðjan tíunda áratuginn, fjölluðu 

um völd landsins út frá algildum forsendum (e. absolute terms). Fræðimenn, sem beittu slíkri 

nálgun, gátu bent á háar tölur máli sínu til stuðnings, sem að hluta til mátti skýra með 

gríðarlegum fólksfjölda í Kína, og töldu þær skýra sig sjálfar. Bent var á mikla neyslu innan 

landsins, góða stöðu ríkissjóðs Kína og stóran her. Þegar vaxandi staða Kína í 

heimssamfélaginu er skoðuð er vænlegra að líta á hlutfallslega getu (e. relative terms) 

landsins, í stað algildrar getu þess. Þegar hlutfallsleg geta er könnuð er annars vegar hægt að 

kanna stöðu ríkis í samanburði við stöðu þess áður og hins vegar er hægt að kanna stöðu 

ríkisins í samanburði við getu annars ríkis. Þegar staða ríkis er borin saman við stöðu annars 

ríkis, má notast við tvenns konar nálgun. Í fyrsta lagi, er hægt að bera núverandi stöðu ríkisins 

saman við núverandi stöðu annars ríkis en einnig er hægt að skoða breytingar á sambandi 

tveggja ríkja yfir ákveðið tímabil. Margir fræðimenn, sem rannsakað hafa breytta stöðu Kína á 

tíunda áratugnum, hafa beitt algildri nálgun við að meta getu landsins eða hlutfallslega getu 

landsins, með því að bera núverandi getu þess saman við getu landsins áður (Goldstein 2005, 

52-53). Ef litið er á efnhags- og hernaðargetu Kína frá þessu sjónarhorni, kemur ýmislegt 

áhugavert í ljós. 

Á tíunda áratugnum var mikið skrifað um stærð og vöxt vergrar landsframleiðslu Kína auk 

þess sem fjöldi rita kom út um hegðun ríkisins í alþjóðaviðskiptum. Þau sýna gríðarlegar 

breytingar á þessum sviðum. Á níunda áratugnum tvöfaldaðist verg landsframleiðsla landsins 

og minna en áratug síðar hafði hún tvöfaldast á nýjan leik. Þrátt fyrir þetta, voru tekjur 

einstaklinga miðað við höfðatölu enn lágar. Umfang alþjóðaviðskipta Kína jókst einnig 

umtalsvert á tíunda áratugnum og fór úr 38,2 milljörðum Bandaríkjadollara í 250 milljarða 

Bandaríkjadollara. Auk þess hafði eðli þessara viðskipta Kínverja breyst. Áður hafði Kína að 

mestu flutt út hrávöru og flutt inn matvæli. Á þessu urðu breytingar. Kína flutti að mestu út 

vinnuaflsfrekar neysluvörur og flutti inn iðnaðarvörur. Enn fremur leiddi stöðugur, jákvæður 

viðskiptajöfnuður til þess að gjaldeyrisvaraforði Kína jókst umtalsvert. Það er því ljóst að 

staða Kína í efnahagsmálum tók miklum breytingum undir lok 20. aldarinnar. Kína var ekki 

lengur hikandi peð í hagkerfi heimsins heldur virkur gerandi. Velsæld ríkisins byggði á 

hagvexti sem til var kominn vegna mikils útflutnings (Goldstein 2005, 53-54).  

Áhugi á hernaðargetu Kína féll lengi vel í skuggann af miklum áhuga á efnahagsþróun 

landsins. Að einhverju leyti skýrist þetta af því að á tíunda áratugnum var fjárveitingum til 

Frelsishers Alþýðunnar haldið tiltölulega lágum á meðan yfirvöld í Peking lögðu mesta 

áherslu á vöxt í efnahagslífinu með það að markmiði að bæta lífsgæði almennings í Kína. Það 

var ekki fyrr en við upphaf tíunda áratugarins sem hernaðargeta Kína varð umtalsefni í 

fræðilegri umræðu. Á þessum tíma benti margt til þess að gríðarleg aukning hefði orðið í 

fjárútlátum stjórnvalda til varnarmála og að hernaðargeta landsins hefði aukist í samræmi við 

það. Því þarf aukin athygli fræðimanna á málaflokknum ekki að koma á óvart. Margir höfðu 

áhyggjur af þessari þróun (Goldstein 2005, 54). 

Aukna áherslu stjórnvalda í Kína á varnarmál má rekja til stefnubreytingar á níunda áratug 

20. aldar. Á þeim tíma töldu stjórnvöld að líkur á því að kjarnorkustyrjöld brytist út væri 

hverfandi, þess í stað var lögð áhersla á að undirbúa Frelsisherinn til að takast á við smá 

svæðisbundin átök. Þessari stefnubreytingu var hrint í framkvæmd í lok níunda áratugarins 

en áhrif hennar urðu ekki greinileg fyrr en á tíunda áratugnum. Ýmsir þættir urðu til þess að 

stjórnvöld í Kína flýttu uppbyggingu hersins. Má þar nefna háþróaða hernaðartækni 

Bandaríkjanna sem sást greinilega í Persaflóastríðinu 1991, en deilur um Tævan og önnur 

svæði í Suður-Kínahafi höfðu einnig áhrif á þetta. Áframhaldandi uppbygging í 

efnahagsmálum og framboð á háþróuðum vopnum frá fjársveltum hergagnaiðnaði í 

Rússlandi gerðu stjórnvöldum kleift að hrinda þessari stefnu í framkvæmd (Goldstein 2005, 

57).  

Um miðjan tíunda áratuginn höfðu því fjárútlát stjórnvalda til hersins aukist, ráðist hafði 

verið í skipulagsbreytingar á Frelsishernum auk þess sem honum hafði verið séð fyrir nýjum 

tæknibúnaði. Auðvelt er að ofmeta getu hersins í kjölfar þessara breytinga. Hafa ber í huga að 

Frelsisher alþýðunnar hafði lengi vel verið fjársveltur og vanþróaður. Samanburður á 

núverandi stöðu hermála í Kína við stöðu hermála á árum áður segir því ekki mikið um 

hernaðargetu landsins við lok 20. aldarinnar, í samanburði við hergetu annarra ríkja 

(Goldstein 2005, 63). 

 Rík áhersla hefur verið lögð á þætti tengda efnahagsmálum í utanríkisstefnu Kínverja eftir 

fráfall Maó og hefur stefna stjórnvalda í Peking tekið miklum breytingum frá hans tímum. 

Árið 1977 var orðræða í kínverskum fjölmiðlum á þann veg að Kína myndi aldrei taka við 

erlendum lánum eða leyfa erlendum öflum að hafa áhrif á fyrirtæki í landinu. Árið 1979 kvað 

við allt annan tón. Lögð var áhersla á að tengjast alþjóðahagkerfinu og litið var á viðskipti við 

erlend ríki og erlenda fjárfestingu innan landsins sem forsendu uppbyggingar landsins. Kína 

gekk inn á svið alþjóðaviðskipta og bauð fram gríðarlega fjölmennt og ódýrt vinnuafl. Þá 

græddi landið umtalsvert á hnattvæðingu í framleiðslu margra fyrirtækja sem mörg hver 

fluttu framleiðslu sína til landsins (Saich 2011, 357). 

 Stjórnvöld í Kína voru ánægð með hversu vel hafði tekist til við endurskipulagningu 

landsins, bæði í efnahags- og varnarmálum. Það kom þeim þó í opna skjöldu þegar 

fræðimenn fóru að líta á ríkið sem hugsanlega hernaðarógn. Fáir efuðust um að geta Kína á 

því sviði hefði aukist frá dauða Maó árið 1976. Erfiðara var að meta nákvæmlega umfang og 

þýðingu auknar efnahags- og hernaðargetu ríkisins, sérstaklega í ljósi þess að ekkert hafði 

reynt á þessa nýfengnu getu Kína (Goldstein 2005, 80). Árið 2007 hófst alþjóðleg 

fjármálakreppa sem var mikil prófraun fyrir hagkerfi flestra ríkja heimsins. Það er áhugavert 

að skoða hvernig hagkerfi Kína stóðst prófið. 

2.2 Staða Kína í kjölfar fjármálakreppunnar 2007 

Á undanförnum tveimur áratugum hefur Kína orðið lykilgerandi í alþjóðahagkerfinu. Mikill 

vöxtur í vergri landsframleiðslu landsins hefur haft áhrif á efnahagsstöðu þess í samanburði 

við önnur ríki heimsins. Hagkerfi Kína er orðið næststærsta hagkerfi heims og margir telja að í 

framtíðinni muni hagkerfi þess verða stærra en hagkerfi Bandaríkjanna sem í dag er það 

stærsta. Útflutningsvörur Kínverja hafa lækkað verð á neysluvöru í heiminum og innflutningur 

landsins hefur áhrif á vöruverð um allan heim. Auk þess er Kína er orðinn meginframleiðandi 

ýmissa vara fyrir iðnað í heiminum. Frá þessu sjónarhorni, er ekki óeðlilegt að ætla að Kína 

verði í framtíðinni sú vél sem drífur hagkerfi heimsins áfram (Li, Willett og Zhang 2012, 1).  

Á árunum 1978-2010, jókst hlutfall vergrar landsframleiðslu Kínverja úr 1,7% af 

heildarheimsframleiðslu í 9,5%. Auk þess hefur verðgildi kínverskra viðskipta u.þ.b. tvöfaldast 

á 4-5 ára fresti síðan á tíunda áratuginum. Þessi mikli vöxtur hefur skilað sér og Kína tók við af 

Þýskalandi sem helsta útflutningsríki heimsins árið 2010, en þá var verðgildi útflutnings 

Kínverja 1,5 billjónir Bandaríkjadollara. Þá varð gríðarleg aukning á hlut Kínverja í 

heildarútflutningi heimsins, fór úr 3% árið 1999 í 10% árið 2010. Á sama tíma hefur 

innflutningur Kína aukist töluvert, landið var árið 2012 orðið þriðja stærsta innflutningsríki 

heims, flutti inn vörur fyrir u.þ.b. 1,3 billjónir Bandaríkjadollara. Útflutningur Kínverja hefur 

almennt lækkað verð á neysluvöru í heiminum og margir framleiðendur annars staðar hafa 

orðið undir í samkeppni við ódýrt vinnuafl landsins. Í mörgum ríkjum heimsins hafa því heyrst 

raddir sem þrýsta á stjórnvöld um að veita framleiðendum vörn gegn samkeppni frá Kína sem 

talin er ósanngjörn. Mikið hefur verið fjallað um útflutning Kínverja en minni gaumur gefinn 

að miklum innflutningi landsins (Li, Willett og Zhang 2012, 1-2). 

Fjármálakreppan, sem hófst í Bandaríkjunum, hafði gríðarleg áhrif á hagkerfi heimsins. 

Hlutabréfamarkaðir og margar fjármálastofnanir hrundu og kreppan hafði áhrif á hagkerfi 

landa um allan heim. Hagvöxtur í Kína hefur hins vegar haldist tiltölulega hár á árunum frá því 

að kreppan skall á (Li, Willett og Zhang 2012, 2). Árið 2010 var hagvöxtur í Kína 10% sem var 

með því mesta sem gerðist í heiminum. Miklar umræður urðu um eðli þessa hagvaxtar og 

hvort hagkerfi Kína væri í reynd ótengt sveiflum annars staðar í alþjóðahagkerfinu. Ljóst er að 

Kína hefur með stöðu sinni í því kerfi aukið áhrif sín á hagkerfi margra landa. Einnig er ljóst að 

of mikið var gert úr hugmyndum þess eðlis að aukin áhrif Kína á heimsmarkaði hafi orðið á 

kostnað áhrifa annarra ríkja með „þróaðri“ hagkerfi (Li, Willett og Zhang 2012, 3).  

Þrátt fyrir að hagvöxtur í Kína hafi haldist hár í fjármálakreppunni voru neikvæð áhrif 

kreppunnar á hagkerfi landsins töluvert meiri en margir telja. Hagvöxtur var vissulega með 

því hæsta sem mældist í heiminum eftir að kreppan hófst, eða 9,6% árið 2008 og 9,2% árið 

2009. Gjarnan hefur verið litið fram hjá því að þrátt fyrir að hagvöxtur hafi verið hár á þessum 

árum dróst hann töluvert saman frá því sem áður hafði verið. Til dæmis hafði hagvöxtur í 

Kína mælst 14,2% árið 2007 (Li, Willett og Zhang 2012, 2). Besta leiðin til að kanna áhrif 

breytinga á hagvöxt lands, er að bera hagvöxt eftir breytingar saman við hagvöxt ef ekki hefði 

komið til breytinga. Fræðimönnum ber ekki öllum saman um hvernig best sé að skoða þetta 

en hægt er að sjá vísbendingar með því að bera saman breytingar á hagvexti Kína fyrir og 

eftir að heimskreppan skall á. Við slíka skoðun sést að þrátt fyrir að Kína hafi getað haldið 

hagvexti tiltölulega háum í kreppunni, þá var samdráttur í vexti vergrar landsframleiðslu mjög 

sambærilegur við það sem gerðist t.d. í Bandaríkjunum. Árið 2008 hafði vöxtur vergrar 

landsframleiðslu Kína dregist saman um 3,4 prósentustig frá árinu áður, á sama tímabili dróst 

verg landsframleiðsla í Bandaríkjunum saman um 2,5 prósentustig. Ef samdráttur í vexti 

vergrar landsframleiðslu landanna tveggja á árunum 2008 og 2009 er lagður saman, þá sést 

að samdráttur landanna tveggja hefur verið mjög sambærilegur, 7,8 prósentustig í Kína og 

8,2 prósentustig í Bandaríkjunum (Li, Willett og Zhang 2012, 3). 

Þegar almenningur í Bandaríkjunum og Evrópu byrjaði að finna fyrir áhrifum kreppunar, 

dróst eftirspurn eftir neysluvörum innan þessara landa töluvert saman. Þetta hafði mikil áhrif 

á eftirspurn eftir útflutningsvörum Kínverja og hagkerfi landsins var mjög viðkvæmt fyrir slíkri 

þróun vegna mikils vaxtar í útflutningi Kína á árunum fyrir fjármálakreppuna. Þetta sást 

bersýnilega í nóvember 2008, þegar hagvöxtur landsins dróst gríðarlega saman á stuttum 

tíma og varð neikvæður um 2,2% þrátt fyrir að hafa verið jákvæður um 20% í mánuðinum á 

undan. Í heildina dróst útflutningur Kína saman um tæp 17% árið 2009, en jókst aftur árið 

eftir (Li, Willett og Zhang 2012, 3).  

Það, að áhrif kreppunnar á vöxt vergrar landsframleiðslu í Kína hafi verið sambærileg við 

áhrif kreppunnar á sama vöxt í Bandaríkjunum, landið þar sem kreppan hófst, sýnir með 

skýrum hætti að breytingar í hagkerfi heimsins hafa töluverð áhrif á kínverskan efnahag, þó 

Kína hafi vissulega einnig aukið áhrif sín á alþjóðahagkerfið. Efnahagslegt víxlhæði er tvíeggja 

sverð. Útflutningur er u.þ.b. 40% af vergri landsframleiðslu Kína og landið treystir mjög á 

vestræna eftirspurn eftir útflutningsvörum þeirra. Það sýnir svart á hvítu að Kína er gríðarlega 

tengt hagkerfi heimsins (Li, Willett og Zhang 2012, 3-4). Markaðir helstu verslunarríkja 

Kínverja hafa tekið við sér, en það hefur gerst mjög hægt, sem hefur valdið því að 

útflutningur landsins hefur vaxið rólega frá því að kreppan hófst. Margt bendir til þess að 

útflutningur Kínverja hafi nú tekið við sér, en þó er líklega enn of snemmt að fullyrða um það 

(Li, Willett og Zhang 2012, 3). 

Á undanförnum áratugum hefur mikil efnahagsuppbygging orðið í Kína. Eftir fall 

Sovétríkjanna stóðu Bandaríkin uppi sem sigurvegarar kalda stríðsins og ríkið var talið 

óumdeilt stórveldi heimsins. Í kjölfar mikils efnahagsuppgangs í Kína urðu þær raddir, sem 

spáðu því að landið gæti orðið raunveruleg ógn við stöðu Bandaríkjanna, sífellt háværari. 

Stjórnvöld í Kína þvertóku fyrir það og töldu slíkar hugmyndir einungis endurspegla fjörugt 

hugarflug höfundanna (Jia 2008, 55). En efnahagsvöxtur landsins hefur haldið áfram og 

landið virðist hafa sannað sig sem stórveldi í efnahagsmálum. Í ljósi þessa er áhugavert að 

kanna samband Bandaríkjanna og Kína frekar. 

2.3 Samband Bandaríkjanna og Kína í nýju heimsumhverfi 

Ein stærsta spurningin, sem stjórnvöld Bandaríkjanna hafa staðið frammi fyrir við mótun 

utanríkisstefnu landsins við upphaf 21. aldar, er líklega hvernig eigi að takast á við gríðarlegan 

vöxt Kína í alþjóðasamfélaginu. Þó Kína hafi vaxið hratt er þó líklegast að Bandaríkin muni 

viðhalda stöðu sinni sem valdamesta ríki heims á öllum sviðum alþjóðastjórnmála næstu tvo 

áratugi þessarar aldar. Kína verður ekki í aðstöðu til að ögra hernaðar-, tækni- og 

efnahagsgetu Bandaríkjanna á næstu misserum. Því eru hernaðarátök milli landanna frekar 

ólíkleg í nánustu framtíð og munu næstu áratugir skipta sköpum í að ákvarða eðli og framtíð 

sambands landanna tveggja (Zhu 2005, 7).   

Samband Kína og Bandaríkjanna, eftir að kalda stríðinu lauk, hefur einkennst af samvinnu 

og samkeppni. Tveir atburðir höfðu þó gríðarleg áhrif á þróun þessa sambands. Í fyrsta lagi 

breyttu morðin á Torgi hins himneska friðar skynjun Bandaríkjamanna á Kína verulega. 

Ímyndin, sem hafði verið að þróast um opið Kína, sem væri tilbúið til að taka þátt í 

alþjóðaumhverfinu, var á svipstundu skipt út fyrir ímynd sem einkenndist af vægðarlausu 

alræði. Í öðru lagi hvarf einnig, með falli Sovétríkjanna, ein helsta ástæða samvinnu milli 

landanna tveggja í alþjóðastjórnmálum (Zhu 2005, 7). 

Á 21. öld virðist kveða við nýjan tón í öryggisstefnu Bandaríkjanna. Þar virðist hafa þróast 

samstaða um að ýmsar nýjar hættur, á borð við hryðjuverkahópa, séu helsta ógnin við 

þjóðaröryggi Bandaríkjanna. Hryðjuverkaárásirnar 11. september 2001 sýndu 

Bandaríkjamönnum að þeir eiga raunverulega óvini og Kína er ekki einn af þeim (Zhu 2005, 

7). Það er kaldhæðnislegt að hryðjuverkaárásirnar skuli hafa borið með sér nýja von um betra 

samband milli landanna tveggja. Í kjölfar árásanna, vottuðu stjórnvöld í Kína fórnarlömbum 

samúð sína og buðu fram stuðning við að aðstoða Bandaríkin í baráttunni gegn 

hryðjuverkum. Þennan stuðning sýndu stjórnvöld í Kína í verki með því að kjósa með þeim 

tillögum í Öryggisráði Sameinuðu þjóðanna sem ætlað var að berjast gegn hryðjuverkum. 

Einnig létu Kínverjar Bandaríkin hafa öll þau gögn sem þeir höfðu safnað um 

hryðjuverkasamtök og aðgerðir þeirra. Kínversk stjórnvöld frystu að auki alla bankareikninga 

sem hryðjuverkahópar höfðu í kínverskum bönkum, að beiðni stjórnvalda í Bandaríkjunum. 

Þá gripu stjórnvöld í Kína til margvíslegra aðgerða til að aðstoða Bandaríkin í baráttunni gegn 

hryðjuverkum og settu enga skilmála fyrir þeirri aðstoð (Jia 2008, 51).  

Samvinnuþýði Kínverja vakti jákvæð viðbrögð stjórnvalda í Bandaríkjunum. Á fundi sínum í 

október 2001 með Jiang Zemin, þáverandi forseta Kína, þakkaði George W. Bush, þáverandi 

forseti Bandaríkjanna, Kínverjum fyrir skýran og ákafan stuðning við aðgerðir Bandaríkjanna í 

stríðinu gegn hryðjuverkum. Bush sagði Kína vera vinaþjóð Bandaríkjanna og að stjórn hans 

legði mikla áherslu á að rækta hreinskilið og uppbyggilegt samband milli landanna tveggja, 

sem byggt væri á samvinnu (Jia 2008, 51). 

 Þrátt fyrir þetta, hefur gríðarlegur vöxtur Kína undanfarna áratugi vakið ugg í hjarta 

margra í Bandaríkjunum. Síðan á tíunda áratugnum, hefur Kína iðulega verið talið helsta 

ógnin við þjóðarhagsmuni Bandaríkjanna. Jafnvel þegar stríðið gegn hryðjuverkum stóð sem 

hæst, voru margir sem höfðu áhyggjur af þróun Kína. Þetta sást bersýnilega í júlí 2002 þegar 

tvær opinberar skýrslur voru gefnar út af bandaríska þinginu. Í báðum skýrslum var 

niðurstaðan sú að staða Kína væri helsta ógnin við hagsmuni Bandaríkjanna (Zhu 2005, 7-8).  

Á hinn bóginn hafa stjórnvöld í Kína litið svo á að þjóðarhagsmunir landsins væru 

nátengdir hagsmunum alþjóðasamfélagsins. Síðan á áttunda áratug 20. aldar, hafa kínversk 

stjórnvöld lagt mikla áherslu á að njóta ávinningsins af tiltölulega friðsamlegu 

alþjóðaumhverfi við framþróun landsins. Bandaríkin hafa að mörgu leyti aðstoðað Kína við að 

taka sér stöðu í alþjóðasamfélaginu, eftir einangrunarstefnu fyrri tíma. Þannig hafa 

Bandaríkin, síðan á níunda áratugnum, gert framþróun Kína mögulega með viðskiptum við 

landið og fjárfestingum innan þess. Með samskiptum sínum við Bandaríkin og önnur lönd, 

hefur Kína orðið mikilvægur gerandi, bæði í Asíu og heiminum öllum. Svo virðist sem Kína 

hafi almennt jákvætt viðhorf til alþjóðakerfis, undir forystu Bandaríkjanna. Eða eins og 

stjórnmálafræðingurinn Samuel Kirn orðaði það, þá hefur hegðun Kína í ýmsum 

alþjóðastofnunum einkennst af því að viðhalda alþjóðakerfinu í núverandi mynd en ekki 

breyta því. Kína hefur nýtt sér ábata sem hlýst af núverandi alþjóðakerfi við framþróun sína 

(Zhu 2005, 8). 

Síðan að kalda stríðinu lauk, hefur utanríkisstefna Kína gagnvart Bandaríkjunum þróast í þá 

átt að byggja á málamiðlunum og aukinni áherslu á samvinnu (Jia 2008, 57). Friðsamlegur 

uppgangur Kína krefst bæði skilnings frá og samvinnu við Bandaríkin svo forðast megi átök á 

milli landanna tveggja. Friðsamlegur uppgangur þýðir samt ekki að Kína sé tilbúið að fórna 

grundvallarþjóðarhagsmunum til að tryggja frið eða að landið sé tilbúið til að beygja af þeirri 

braut stjórnvalda að auka hernaðargetu landsins (Jia 2008, 55-56). 

Framþróun Kína krefst friðsamlegs alþjóðaumhverfis sem veldur því að hagsmunir 

Bandaríkjanna og Kína fara saman í fjölmörgum málaflokkum, til að mynda í því að viðhalda 

stöðugleika og friði í heiminum, halda alþjóðamörkuðum stöðugum og aðstoða við 

útrýmingu kjarnorkuvopna. Kína hefur gengt veigamiklu hlutverki innan Sameinuðu þjóðanna 

við að tryggja frið í heiminum og landið hefur unnið náið með Bandaríkjunum við 

vopnaeftirlit. Allt bendir þetta til þess að Kína hafi mikinn áhuga á því, líkt og Bandaríkin, að 

viðhalda fyrirsjáanlegu alþjóðakerfi sem byggir á lögum og reglu. Auk þess, hafa Kína og 

Bandaríkin augljósa sameiginlega hagsmuni þegar kemur að öryggismálum, til dæmis 

gagnvart Norður-Kóreu, Suðaustur-Asíu og hryðjuverkasamtök sem og að koma á stöðugleika 

í Mið-Austurlöndum. Samband Bandaríkjanna og Kína hefur staðið af sér deilur vegna Tævan, 

mannréttindamála og fleiri mála sem komið hafa upp síðan á tíunda áratugnum. Ríkin eru 

tveir helstu leikendurnir á sviði alþjóðastjórnmála og þau virðast bæði hafa gert sér grein fyrir 

mikilvægi samvinnu og þeim fórnarkostnaði sem hlýst af átökum, á tímum hnattvæðingar og 

mikils víxlhæðis milli landa (Zhu 2005, 8). 

 Þrátt fyrir þetta, er aldrei hægt að útiloka að átök geti brotist út. Fræðimenn, sem 

aðhyllast raunhyggjukenningar í alþjóðastjórnmálum, telja gjarnan að uppgangur í Kína auki 

líkur á að átök brjótist út á milli Bandaríkjanna og Kína. Hægt er að tilgreina nokkrar ástæður 

fyrir því. 

2.4 Hugsanlegir núningspunktar í samskiptum Bandaríkjanna og Kína 

Ólíkt fylgismönnum frjálslyndisstefnunnar, eru flestir fræðimenn sem aðhyllast 

raunhyggjukenningar, bölsýnir á afleiðingar uppgangs Kína. Þeir telja algild lögmál eiga við um 

alþjóðasamskipti og þessi lögmál einkennast, samkvæmt fylgismönnum stefnunnar, af 

valdabaráttu og tilraunum ríkja til að komast af. Heimssamfélagið einkennist af stjórnleysi og 

ólíkt vald ríkja, sérstaklega hernaðarlegt vald, ákvarði samskipti þeirra á milli (Friedberg 2005, 

16-17). 

Grundvallareinkenni Kína í dag, samkvæmt fylgismönnum raunhyggjukenninga, er vaxandi 

vald landsins. Þeir telja að allt annað, þ.á m. samskipti landsins við Bandaríkin, ákvarðist á 

þessu grundvallareinkenni. Það er ljóst að efnahagsuppgangur Kína hefur verið gríðarlegur og 

aukin efnahagsgeta landsins hefur gert því kleift að auka hernaðargetu sína. Þrátt fyrir að 

hernaðargeta Bandaríkjanna sé enn mun meiri en hernaðargeta Kína, þá er ekki ólíklegt að 

Kína geti þróað hernaðarmátt sinn enn frekar á næstu árum (Friedberg 2005, 17-18). 
Fræðimenn raunhyggjukenninga telja að vaxandi ríki í alþjóðasamfélaginu hafi í gegnum 

tíðina skapað vandamál fyrir önnur rótgrónari ríki. Þetta gerist burtséð frá eðli stjórnvalda í 

hinu rísandi ríki. Sem dæmi má nefna Bandaríkin á sínum tíma og Þýskaland þegar 

alræðisstjórn stýrði landinu. Þegar geta ríkis eykst, dýpka hagsmunir þess og það vill hafa 

meiri áhrif á umhverfi sitt. Leiðtogar og almenningur ríkisins telja gjarnan að ríkið hafi orðið 

undir þegar áhrifum í alþjóðakerfinu var deilt á milli ríkja og að ríkið hafi ekki fengið þau áhrif 

sem það á réttmætt tilkall til. Af þessu hljótast deilur og jafnvel átök á milli ríkisins og þeirra 

ríkja sem mótuðu skipan alþjóðakerfisins sem er við lýði hverju sinni (Friedberg 2005, 19). 

Flestir fylgismenn raunhyggjukenninga benda á að Kína sé vaxandi veldi í alþjóðakerfinu og 

það muni sem slíkt ekki haga sér öðru vísi en önnur rísandi ríki í heimssögunni (Friedberg 

2005, 21). Sumir greinendur hafa gengið skrefinu lengra og benda á að rík þjóðernishyggja 

hafi tekið að þróast á meðal kínversks almennings. Þjóðernishyggjan byggir á stolti yfir hraðri 

efnahagsuppbyggingu Kína en einnig á gremju gagnvart útlendingum. Stjórnvöld hafa að 

einhverju leyti ýtt undir þessa tilfinningu meðal kínversks almennings með því að benda á 

aldarlangt niðurlægingartímabil þjóðarinnar sem hófst með sigri Breta í ópíumstríðinu og 

hrottafenga innrás Japana í Kína í seinni heimstyrjöldinni (Goldstein 2005, 95). 

Þjóðernishyggja og tregða stjórnvalda í Kína til taka upp lýðræðislegri stjórnunarhætti, 

hafa vakið ugg í hjarta margra Bandaríkjamanna um mögulegar afleiðingar aukins valds Kína í 

alþjóðasamfélaginu. Þeir telja að sterkt Kína, sem byggir á ríkri þjóðernishyggju, geti ekki 

orðið friðsæll leikandi í alþjóðasamfélaginu. Bandaríkjamenn telja að vestræn gildi í 

alþjóðastjórnmálum, líkt og frjálsir markaðir og lýðræði, geti orðið undir í samkeppninni við 

gildi stjórnvalda í Peking sem stendur fyrir alræðisstjórn sem heldur uppi hröðum 

efnahagsuppgangi. Þeir telja auk þess að alræðisstjórnir séu líklegri en önnur stjórnvöld til að 

hefja átök og stríð (Zhao 2008, 7). Sökum ófara Kína á 19. og 20. öld, gætu núverandi 

stjórnvöld í Kína verið áfjáð í að móta áhrifasvæði eða stjórnsvæði í Austur-Asíu til að koma í 

veg fyrir slíkar ógnir í framtíðinni og gera Kína að ráðandi afli á svæðinu. Stefna 

Bandaríkjanna í Austur-Asíu hefur lengi byggt á því að koma í veg fyrir að ríki, sem þeir telja 

að geti ógnað hagsmunum landsins, verði ráðandi á svæðinu. Því gætu tilraunir valdamanna í 

Kína til að auka áhrif sín í Austur-Asíu orðið grundvöllur átaka milli Bandaríkjanna og Kína 

(Freidberg 2005, 21-22). 

Skiptar skoðanir eru um það hvort framtíðaráform stjórnvalda í Peking séu þau að Kína 

muni leysa Bandaríkin af hólmi sem ráðandi afl í Austur-Asíu. Jafnvel þó að stefna Kína feli 

það ekki í sér er engu að síður hægt að sjá fyrir sér aðstæður þar sem átök munu einkenna 

samskipti Bandaríkjanna og Kína í framtíðinni. Ef framtíðaráform beggja landa byggja á því að 

viðhalda núverandi stöðu þeirra í alþjóðakerfinu, geta aðgerðir þeirra við að tryggja 

núverandi stöðu sína engu að síður vakið ugg hjá báðum ríkjum. Stefnur beggja ríkja hvað 

varðar Tævan er ágætis dæmi um þetta. Það má vera að stefna Kína sé einvörðungu að koma 

í veg fyrir að Tævan verði sjálfstætt ríki og að stjórnvöld í Peking séu reiðbúin til að búa við 

núverandi ástand um ókomna tíð. Þau telja sig engu að síður þurfa að gera öllum ljóst að þau 

vilji ekki að Tævan fá sjálfstæði, með því að beita reglubundnum hótunum. Stefna 

Bandaríkjanna getur verið að koma í veg fyrir að Kína innlimi Tævan með valdbeitingu og 

hótanir frá Kína og áframhaldandi hernaðaruppbygging landsins getur vakið ótta meðal 

stjórnvalda í Bandaríkjunum um að Kína muni fylgja hótunum sínum eftir. Til að koma í veg 

fyrir það gætu stjórnvöld Bandaríkjanna séð sig tilneydd til að veita Tævan hernaðaraðstoð 

auk þess að ráðast í aðrar aðgerðir sem undirstrika að Tævan sé undir verndarvæng þeirra. 

Slíkar aðgerðir myndu hins vegar hafa þær afleiðingar að stjórnvöld í Kína yrðu óttaslegin um 

að Tævan gæti í nákominni framtíð haft nægilega hernaðargetu og stuðning frá 

Bandaríkjunum til að geta lýst yfir sjálfstæði frá Kína. Til að koma í veg fyrir það, myndu 

stjórnvöld í Kína leggja aukna áherslu á að auka hernaðargetu sína gagnvart Tævan. Svona 

gætu aðstæðurnar þróast áfram og hugsanlega á endanum leitt til átaka, þó að stefna bæði 

stjórnvalda í Kína og Bandaríkjunum hafi upphaflega byggt á því að viðhalda núverandi stöðu 

mála (Friedberg 2005, 22). 

 Fræðimenn frjálslyndisstefnunnar telja að aukin hnattvæðing alþjóðasamfélagsins hafi 

leitt af sér tímabil sem einkennist að auknu víxlhæði milli ríkja heimsins. Víxlhæðið veldur því 

að bæði Bandaríkin og Kína geta aukið hag sinn með samvinnu, í stað þess að byggja stefnu 

sína á hugmyndinni um núllsummu, þar sem litið er á völd og auðlindir sem fastar stærðir 

þannig að eina leiðin fyrir ríki til að bæta hag sinn, er að gera það á kostnað annars ríkis. 

Fylgismenn frjálslyndisstefnunnar telja því að hnattvæðing hafi breytt umhverfi 

alþjóðastjórnmála. Breytt alþjóðaumhverfi takmarkar hag Bandaríkjanna og Kína af 

samkeppni sín á milli en hvetur til dýpri og meiri samvinnu milli landanna tveggja, auk þess 

að þrýsta á bæði ríkin um að verja, styrkja og viðhalda stöðugleika í alþjóðakerfinu. 

Efnahagslegt víxlhæði milli landa verður þannig jákvætt afl sem samrýmir Kína alþjóðakerfinu 

og gerir ríkið að ábyrgum þegn í alþjóðasamfélaginu. Hnattvæðing og stefna Kína í 

efnahagsmálum hefur því haft þau áhrif að landið sér hag sinn í áframhaldandi stöðugleika 

núverandi skipulags alþjóðakerfisins. Kína leitast við að auka hlutverk sitt innan kerfisins en 

ekki að breyta því. Frá þessu sjónarhorni eru áhyggjur um að uppgangur Kína feli í sér ógn við 

hagsmuni Bandaríkjanna hugsanlega óþarfar (Zhao 2008, 4-5). 

Fræðimenn frjálslyndisstefnunnar hafa lengi talið að aukin viðskipti milli landa dragi úr 

líkum á að átök brjótist út þeirra á milli þar sem stjórnvöld eru meðvituð um að sá ábati sem 

fylgir viðskiptum, vegi þyngra en kostnaðurinn sem hlýst af stríði. Í ljósi þessa er áhugavert að 

kanna frekar hversu tengd Bandaríkin og Kína eru efnahagslega og skoða hverjar líklegar 

afleiðingar efnahagslegs víxlhæðis eru á framþróun sambands landanna. 
3 Efnahagssamskipti Bandaríkjanna og Kína 

3.1 Efnahagslegt víxlhæði milli Bandaríkjanna og Kína 

Kína er langt á veg komið með að verða stórveldi í alþjóðasamfélaginu. Stærð efnahags 

landsins hefur margfaldast frá því markaðsvæðing hófst í landinu á áttunda áratugnum. Kína 

er orðin ein helsta framleiðslumiðstöð heimsins (Ikenberry 2008, 25) og landið hefur safnað 

gríðarlegum gjaldeyrisvaraforða. Árið 2011, var gjaldeyrisvaraforði Kínverja meira en þrjár 

billjónir Bandaríkjadollara (Alþjóðabankinn 2013). 

Viðskipti á milli Bandaríkjanna og Kína hafa aukist mjög á undanförnum áratugum. Á sama 

tíma hefur mikið verið rætt um ólíkt umfang viðskipta þessara tveggja ríkja og 

viðskiptahallann á milli ríkjanna (Wang 2010, 178). Ef eðli viðskipta milli þjóðanna eru skoðað 

frekar, kemur ýmislegt áhugavert í ljós. 

  Ef tölfræði yfir utanríkisviðskipti Bandaríkjanna er skoðuð, sést í fyrsta lagi að Kína var 

næststærsti viðskiptafélagi Bandaríkjanna á árunum 2005 og 2006. Verðgildi viðskipta á milli 

landanna voru 285,3 milljarðar Bandaríkjadollara árið 2005 og 343 milljarðar 

Bandaríkjadollara árið 2006 (Wang 2010, 185; Bottelier 2008, 188).  

Í öðru lagi, hefur kínverskur markaður vaxið hraðast í útflutningi bandarískra fyrirtækja frá 

því á tíunda áratug síðustu aldar. Útflutningur bandarískra fyrirtækja til Kína hefur farið úr 6,3 

milljörðum Bandaríkjadollara í 91,9 milljarða Bandaríkjadollara á árinu 2010, sem er gríðarleg 

aukning. Árið 2010 var Kína orðin þriðji stærsti útflutningsmarkaður bandarískra fyrirtækja á 

eftir Kanada og Mexíkó (Wang 2010, 188; The U.S.-China Buisness Council 2011, 3-5).   

Ef tölur um viðskipti landanna frá 1995-2009 eru skoðaðar, sést í þriðja lagi að töluverður 

viðskiptahalli Bandaríkjanna gagnvart Kína einkennir viðskipti landanna. Hann var 33,8 

milljarðar Bandaríkjadollara árið 1995 en hefur aukist mjög, og var orðinn 266,3 milljarðar 

Bandaríkjadollara árið 2008, sem er nánast áttföld aukning (Wang 2010, 188).  

Að síðustu er vert að nefna að viðskipti landanna hafa haft mikil áhrif innan þeirra. Í byrjun 

tíunda áratugarins voru viðskipti milli landanna tveggja 3% af heildarviðskiptum 

Bandaríkjanna, árið 2009 höfðu viðskiptin aukist töluvert og námu þá 14% af 

heildarviðskiptum Bandaríkjanna. Síðan á níunda áratug 20. aldar hafa viðskipti Kína við 

Bandaríkin verið á milli 10-18% af heildarviðskiptum Kínverja. Þetta bendir til þess að bæði 

löndin hafi hag af auknum viðskiptum þeirra á milli (Wang 2010, 188). 

Með auknum viðskiptum hefur viðskiptahalli Bandaríkjanna gagnvart Kína orðið áberandi 

vandamál undanfarin ár. Samkvæmt tölfræði frá Kína, verður viðskiptahalli Bandaríkjanna 

gagnvart Kína fyrst til árið 1993 og nemur þá 6,3 milljörðum Bandaríkjadollara en var orðinn 

144 milljarðar Bandaríkjadollara árið 2006. Ef tölfræði frá Bandaríkjunum er skoðuð, kemur 

hins vegar í ljós að viðskiptahalli landsins gagnvart Kína varð fyrst til árið 1983, og var þá 300 

milljónir Bandaríkjadollar, en var orðinn 233 milljarðar Bandaríkjadollara árið 2006. Tölfræði 

frá Bandaríkjunum sýnir einnig að viðskiptahalli landsins er meiri gagnvart Kína en nokkru 

öðru ríki (Li 2008, 104).   

Þrátt fyrir að viðskiptahalli Bandaríkjanna gagnvart Kína sé til staðar, bendir ýmislegt til 

þess að óþarflega mikið sé gert úr vandanum. Í fyrsta lagi, kemur mikið af þeim vörum sem 

áður komu til Bandaríkjanna frá Japan, Taívan og öðrum Asíuríkjum, nú frá Kína. Ástæðan er 

sú að mörg fyrirtæki í Asíu hafa flutt framleiðslu sína til Kína. Því hefur viðskiptahalli 

Bandaríkjanna gagnvart Kína vissulega aukist, en viðskiptahalli Bandaríkjanna gagnvart 

öðrum ríkjum í Austur-Asíu hefur hins vegar dregist saman. Árið 1998 var viðskiptahalli 

Bandaríkjanna gagnvart Kína 24% af heildarviðskiptahalla landsins á meðan viðskiptahalli 

landsins gagnvart öðrum ríkjum í Asíu nam 51% af heildarviðskiptahalla þess. Árið 2007 hafði 

orðið töluverð breyting. Þá er viðskiptahalli Bandaríkjanna gagnvart Kína 32% af 

heildarviðskiptahalla landsins, en viðskiptahalli Bandaríkjanna gagnvart öðrum ríkjum í Asíu 

hefur dregist verulega saman og er einungis 17% af heildarviðskiptahalla landsins. Til þess 

ber einnig að líta að þrátt fyrir að mikið af þeim vörum sem Kína flytur út séu vissulega 

framleiddar í Kína, er einnig mikið um það að vörur séu einungis settar þar saman á meðan 

sjálf framleiðslan fer fram annars staðar. Það gleymist einnig oft að líta til þess að 

útflutningur Bandaríkjanna til Kína er á hraðri uppleið (Li 2008, 107-110; The U.S.-China 

Business Council 2009, 4).   

Viðskiptahalli Bandaríkjanna gagnvart Kína er engu að síður staðreynd, en breytir engu um 

þann hag sem bæði þessi ríki hafa af viðskiptum sín á milli. Neytendur í Bandaríkjunum hafa 

nú aðgengi að fjölbreyttu framboði ódýrra neysluvara frá Kína. Ódýrar neyslu- og 

iðnaðarvörur frá Kína hafa hjálpað til við að ýta undir hagvöxt í Bandaríkjunum og haldið 

verðbólgu í skefjum (United States Trade Representative 2006, 3). Viðskiptahallinn gefur því 

ekki fullnægjandi mynd af ábatanum sem fylgir viðskiptum milli landanna fyrir þau bæði.   

Sumir fræðimenn halda því fram að það, hversu vel Kína hefur tekist til í glímunni við 

fjármálakreppuna og vaxandi eign þeirra á Bandaríkjadollurum, hafi aukið vald ríkisins yfir 

Bandaríkjunum. Nálgun út frá sambandi víxlhæðis og valds gefur hins vegar dýpri sýn á þessi 

mál. Víxlhæði felur í sér næmni (e. sensitivity) til skemmri tíma litið og viðkvæmni (e. 

vulnerability) til lengri tíma litið. Næmni felur í sér magn og það hversu hratt áhrifa af 

víxlhæði gætir, það er hversu hratt breyting í einu ríki í alþjóðasamfélaginu hefur áhrif á 

annað ríki. Mikil næmni er samt sem áður ekki það sama og mikil viðkvæmni. Viðkvæmni 

felur í sér hlutfallslegan kostnað við breytingar á samskiptum milli ríkja sem byggja á 

víxlhæði. Viðkvæmni hefur því meiri áhrif á vald í samskiptum en næmni. Það ríki, sem er 

viðkvæmara fyrir breytingum í samskiptum tveggja ríkja sem eru víxlháð, þarf ekki endilega 

að vera næmara, heldur er það ríki sem hlýtur meiri kostnað af breytingum á samskiptum 

ríkjanna. Samhverfa í samskiptum ríkja felur í sér samband sem er í tiltölulegu jafnvægi í 

víxlhæði, ríkin eru jafn háð hvort öðru. Ef tvö ríki eru víxlháð í samskiptum sínum en annað 

ríkið er minna háð sambandinu, hefur það ríki vald yfir hinu ríkinu svo lengi sem samskiptin 

eru einhvers virði fyrir bæði ríkin. Að notfæra ósamhverft víxlhæði milli ríkja getur verið 

mikilvæg vídd efnahagslegs valds. Algjör samhverfa er sjaldgæf og því fylgir einhvers konar 

valdasamband flestum milliríkjasamskiptum sem eru byggð á efnahagslegu víxlhæði (Nye 

2010, 146-147). 

Í dag flytja Bandaríkin mikið inn af kínverskum vörum og greiða kínverskum fyrirtækjum í 

dollurum. Kína á því gríðarlega mikið af Bandaríkjadollurum auk bandarískra ríkisskuldabréfa 

sem eru lán frá Kína til Bandaríkjanna. Árið 2011, hafði Kína safnað upp meira en þremur 

billjónum Bandaríkjadollara í gjaldeyrisvaraforða og stór hluti hans er bundinn í bandarískum 

ríkisskuldabréfum. Sumir hafa haldið því fram að þetta beri að skilja sem gríðarlega breytingu 

í valdajafnvægi heimsins, Kína geti auðveldlega knésett bandarískan efnahag með hótunum 

um að hefja brunasölu á Bandaríkjadollurum. Það er vissulega rétt að ef Kína færi þá leið, 

myndi gengi gjaldmiðilsins líklega hrynja. Það ber þó að hafa það í huga að slík veiking myndi 

hafa þau áhrif að verðgildi gjaldeyrisvaraforða Kínverja myndi einnig hrynja auk þess sem 

framtíðarviðskipti Kína við Bandaríkin væru líklega úr sögunni (Nye 2010, 148). Efnahagslegt 

víxlhæði virkar í báðar áttir og kínverskur efnhagur er gríðarlega háður útflutningi til 

Bandaríkjanna. Stjórnvöld í Bandaríkjunum væru ólíkleg til að halda áfram innflutningi á 

ódýrum kínverskum vörum ef stjórnvöld í Peking hefðu gert árás á gjaldmiðil þeirra. Þetta 

myndi hafa slæm áhrif á efnahag Kínverja, mörg störf myndu tapast og óstöðugleiki 

einkenndi hagkerfi landsins. Ef Kínverjar myndu hefja brunasölu á Bandaríkjadollurum, kæmu 

þeir Bandaríkjunum vissulega á hnén en sjálfum sér að líkindum á ökklana (Nye 2010, 148).  

Ef meta á hvort að efnahagslegt víxlhæði leiði af sér vald, er nauðsynlegt að meta báðar 

hliðar ósamhverfunnar, ekki bara aðra hliðina. Í þessu tilviki leiðir ósamhverft samband milli 

landanna af sér jafnvægi sem er að einhverju leyti sambærilegt við valdajafnvægið sem 

myndaðist milli Sovétríkjanna og Bandaríkjanna á tímum kalda stríðsins. Í dag er ógnin 

efnahagsleg, en ekki hernaðarleg líkt og í kalda stríðinu. Þetta sást með skýrum hætti í 

febrúar 2010, þegar hópur háttsettra kínverskra hershöfðingja krafðist þess að stjórnvöld í 

Kína myndu gera árás á Bandaríkjadollarann þegar upp komst um sölu vopna frá 

Bandaríkjunum til Tævan. Stjórnvöld í Kína gengu ekki að þessum kröfum hershöfðingjanna. 

Þess í stað útskýrði Yi Gang, yfirmaður gjaldeyrisviðskipta kínverska ríkisins, að fjárfestingar 

Kínverja í bandarískum ríkisskuldabréfum lytu lögmálum markaðarins en ekki stjórnmálanna. 

Ef leið hershöfðingjanna yrði farin, sagði Gang, myndu bæði ríkin finna fyrir afleiðingunum 

(Nye 2010, 148). 

Margir hugsanlegir núningspunktar eru á samskiptum Banadaríkjanna og Kína en ef horft 

er til víxlhæðis milli landanna tveggja er erfitt að sjá fyrir sér að algjör fjandskapur verði 

nokkurn tíma þeirra á milli. Kína hefur gríðarlegan hag af því að bandarískur efnahagur sé í 

blóma og Bandaríkin hafa mikinn hag af áframhaldandi vexti kínversks efnahags. Eins 

mótsagnakennt og það kann að hljóma, ræðst geta landanna til að keppa hvort við annað af 

því að þau standi bæði sterk (Wyne 2012).  

Fá lönd eru jafn menningarlega og stjórnskipulega ólík og Bandaríkin og Kína. Áhugavert 

er að skoða frekar hvernig þessi tvö hagkerfi ríma saman í alþjóðahagkerfinu. 

3.2 Samrýmanleg efnahagskerfi og áhrif þess 

Bandaríkin eru stærst þróaðra ríkja heimsins og Kína er stærsta þróunarríki heims. 

Efnahagsþróun landanna og efnahagskerfi þeirra ríma vel saman. Efnahagur Bandaríkjanna 

byggir að mestu á iðnaði í hátækni og þjónustu. Vegna ódýrs vinnuafls, býr Kína við töluvert 

forskot í vöruframleiðslu sem ekki kallar á mikla þekkingu eða á hátt tæknistig. Því hefur Kína 

tekið yfir mikið af iðnaðarframleiðslu sem þarfnast fjölmenns og ódýrs vinnuafls. Þar sem 

iðnaður í Bandaríkjunum er að mestu í hátækni, framleiðir landið nú lítið af vinnuaflsfrekum 

vörum. Þetta hefur haft þær afleiðingar að 90% af þeim vörum sem fluttar eru inn á 

bandarískan markað, eru ekki framleiddar í Bandaríkjunum. Ef landið myndi ekki flytja þessar 

vörur inn frá Kína, þyrfti að flytja þær inn annars staðar frá. Kínverskar vörur eru ódýrari en 

sambærilegar vörur frá öðrum löndum, vegna hins ódýra vinnuafls í landinu. Það er því 

eðlilegt að neytendur vestanhafs kjósi frekar vörur sem framleiddar eru í Kína (Li 2008, 106-

107). 

Viðskiptahalli Bandaríkjanna er tilkominn vegna innflutnings á vörum sem hægt er að 

skipta í þrjá flokka. Í fyrsta lagi, jarðolía. Í öðru lagi, vörur sem þarfnast fjölmenns vinnuafls, 

s.s. vefnaður, skór, leikföng, o.s.frv., auk lágtækniframleiðslu á vélum og raftækjum. Þriðji 

vöruflokkurinn, sem hefur aukið viðskiptahalla Bandaríkjanna, er innflutningur á fjármagni og 

vörum úr tækniiðnaði, á borð við varahluti og tölvur, svo eitthvað sé nefnt. Á tímabilinu milli 

1996 og 2006, stafaði stærstur hluti viðskiptahalla Bandaríkjanna af innflutningi á jarðolíu og 

bílum, eða um 52%. Þessar vörur koma ekki frá Kína. Viðskiptahalli Bandaríkjanna gagnvart 

Kína er að mestu til kominn vegna innflutnings á vörum úr seinni tveimur flokkunum, sem 

nefndir voru hér að ofan. Þannig fluttu Bandaríkin mikið inn af vörum úr flokki tvö. Árið 2006, 

voru vörur úr þessum flokki fluttar inn á bandarískan markað fyrir 85 milljarða 

Bandaríkjadollara sem skýrir 36,69% af viðskiptahalla Bandaríkjanna við Kína. Vörur úr þriðja 

flokknum voru fluttar inn á markaði í Bandaríkjunum fyrir 109 milljarða Bandaríkjadollara 

árið 2006, sem skýrir 47% af heildarviðskiptahalla Bandaríkjanna gagnvart Kína (Li 2008, 107-

108). 

Það er óhjákvæmilegt að efnahagsuppgangur Kína hafi áhrif á lönd sem tengjast landinu 

efnahagslega, líkt og Bandaríkin (Bottelier 2008, 194). Samanlagt er hægt að rekja 50% allrar 

aukningar í innflutningi í heiminum til landanna tveggja á árunum 2004-2005 auk þess sem 

verðhækkanir á neysluvörum á tímabilinu urðu fyrst og fremst fyrir tilstilli þessara tveggja 

ríkja. Að þessu leyti eru Bandaríkin og Kína þær tvær vélar sem drifið hafa áfram hagvöxt í 

heiminum undanfarin ár. Hagvöxtur í Kína er fyrst og fremst drifinn áfram af fjárfestingu á 

meðan hagvöxtur Bandaríkjanna hefur að mestu byggst á neyslu innanlands, sem að hluta 

hefur verið fjármögnuð með lántöku. Bandaríkin hafa eytt um efni fram í mörg ár. Kína hefur 

fjármagnað hluta af þessari lántöku Bandaríkjanna, t.d. með kaupum á bandarískum 

ríkisskuldabréfum eða með fjárfestingu í fyrirtækjum vestanhafs. Flæði fjármagns frá Kína til 

Bandaríkjanna er mun meira en fjármagnsflæði frá Bandaríkjunum til Kína (Bottelier 2008, 

199).  

Til að skoða nánar hversu samrýmanleg þessi tvö hagkerfi eru, getur verið gagnlegt að 

notast við nálgun sem byggir á tveggja þrepa leik (e. two-level game). Þennan leik má rekja 

til Robert Putnams og byggir á því að þegar þjóðarleiðtogar móta stefnu lands á 

alþjóðavettvangi, þurfi þeir að semja á tveimur sviðum eða þrepum. Annars vegar þurfa þeir 

að semja við aðra þjóðarleiðtoga heimsins og hins vegar við einstaklinga og hópa innan 

þeirra eigin samfélags (Zeng 2002, 59). 

Tvö efnahagskerfi og viðskipti milli tveggja landa eru samrýmanleg, ef löndin framleiða og 

flytja út ólíkar vörur. Ef tvær þjóðir hafa ólík samkeppnisforskot í framleiðslu á ólíkum vörum, 

hafa þær báðar hvata til að einbeita sér að framleiðslu á þeim vörum sem best hagnýta 

samkeppnisforskot þeirra. Þá verður til hámarks hagnaður af framleiðslunni sem svo má nota 

til að fjárfesta í vörum, sem þjóðirnar geta ekki framleitt, með sem minnstum tilkostnaði, 

heima fyrir. Viðskiptasamband Bandaríkjanna og Kína er gott dæmi um tvö samrýmanleg 

efnahagskerfi. Bandaríkin sérhæfa sig í framleiðslu á vörum fyrir hátækniiðnað, eins og 

flugvélar, samskiptatækni og vélar, og selja til Kína. Kína framleiðir hins vegar vörur, sem 

kalla á mikið vinnuafl við framleiðsluna, vörur sem ekki eru lengur framleiddar í 

Bandaríkjunum (Zeng 2002, 59-60). 

Andstæða samrýmanlegra efnahagskerfa þjóða er þegar þjóðir eru í samkeppni hvor við 

aðra. Tvær þjóðir eiga í samkeppni þegar hlutfallslegt samkeppnisforskot þeirra skarast á. Við 

slíkar aðstæður, sérhæfa báðar þjóðir sig í framleiðslu á sömu vörum. Vegna þess að 

framleiðsla þjóðanna er sambærileg, eiga þær báðar skiptavörur heima, sem eru í beinni 

samkeppni við vörurnar sem framleiddar eru af hinni þjóðinni. Því einkennir samkeppni 

viðskipti milli landanna (Zeng 2002, 60). 

 Til að átta sig betur á því hversu samrýmanleg efnahagskerfi Bandaríkjanna og Kína eru í 

raun og veru, er gagnlegt að skoða nánar að hve miklu leyti vöruframleiðsla innan landanna 

skarast, samanborið við önnur lönd. Ef framleiðsla milli tveggja landa skarast , bendir það 

gjarnan til þess að samkeppni sé á milli efnahagskerfa landanna. Á hinn bóginn, ef skörun í 

framleiðslu tveggja ríkja er ekki algeng, bendir það til þess að um samrýmanleg efnahagskerfi 

sé að ræða. Ef skörun á milli framleiðslu Bandaríkjanna við Kína, Evrópu og Japan er skoðuð, 

sést að efnahagskerfi Bandaríkjanna og Kína eru samrýmanleg. Skörun milli landanna tveggja 

á sér stað í framleiðslu á fjórum vöruflokkum, hins vegar er skörun milli framleiðslu 

Bandaríkjanna og Evrópu í tólf vöruflokkum og skörun í framleiðslu milli Bandaríkjanna og 

Japan í þrettán vöruflokkum. Þetta sýnir að efnahagskerfi landanna tveggja eru mjög 

samrýmanleg (Zeng 2002, 61-62). 

 En hvaða áhrif hefur það á samband ríkjanna að efnahagskerfi þeirra rími saman? Eins og 

áður hefur komið fram, einkennist stefnumótun leiðtoga af tveggja þrepa leik. Þegar 

efnhagskerfi tveggja ríkja eru mjög samrýmanleg, hefur það þau áhrif að til verða stórir 

hagsmunahópar innan ríkis í kringum útflutningsiðnað. Hins vegar er lítill þrýstingur frá 

samfélaginu um að verja framleiðslu innanlands gegn innflutningi frá hinu ríkinu vegna þess 

að lítil framleiðsla er innanlands á þeim vörum sem fluttar eru inn. Þar sem þær vörur, sem 

fluttar eru inn á bandarískan markað frá Kína, eru almennt ekki lengur framleiddar í 

Bandaríkjunum, hefur það þau áhrif að mjög fáir hagsmunahópar innan landsins telja það 

ógn við hagsmuni sína. Þess í stað, er fjölmennur hagsmunahópur sem byggir á innflutningi 

frá Kína, s.s. einstaklingar og hópar sem byggja lifibrauð sitt á smásölu á varningi sem fluttur 

er inn frá Kína. Sökum þess að efnahagskerfi landanna eru samrýmanleg, er ólíklegt að 

viðskipti þeirra á milli muni valda óstöðugleika og óvild (Zeng 2002, 62-63). Hægt er að orða 

þetta á þann hátt að samsetning viðskipta milli tveggja ríkja hafi mikil áhrif á hagsmuni innan 

ríkja. Ef efnahagskerfi tveggja ríkja eru samrýmanleg, er ólíklegt að viðskipti milli þeirra muni 

leiða af sér einhvers konar átök, þar sem hagsmunahópar innan ríkjanna sjá hag sinn í 

áframhaldandi viðskiptum og eru mótfallnir stefnubreytingum, sem fela í sér takmörkun á 

þeim (Zeng 2002, 65). 

 Sú orðræða hefur verið áberandi í Bandaríkjunum að samdráttur í framleiðslustörfum sé 

bein afleiðing af viðskiptasambandi landsins við Kína (Alliance for American Manufacturing 

2010). Hins vegar er ljóst að samdráttur í framleiðslustörfum í Bandaríkjunum hófst löngu 

áður en viðskipti við Kína urðu veruleg. Aukin framleiðslugeta, svo sem vegna 

tæknivæðingar, er helsta ástæða þess að framleiðslustörfum hefur fækkað. Í Bandaríkjunum, 

hefur þróunin lengi verið frá vinnuaflsfrekri framleiðslu í átt að fjármagnsfrekri framleiðslu 

og frá hagkerfi sem reiðir sig á framleiðsluiðnað í átt að hagkerfi sem byggir á 

þjónustuiðnaði. Eins og í öðrum þróuðum iðnríkjum, mun þessi þróun halda áfram að draga 

úr hlutfalli framleiðslustarfa í heildarstarfsframboði innan landsins (Bottelier 2008, 203).  

Mikil efnahagstengsl eru á milli Bandaríkjanna og Kína og efnahagskerfi landanna tveggja 

samrýmast vel auk þess að bæta hvort annað að einhverju leyti upp. Áhugavert er að kanna 

frekar hver líkleg áhrif þessa verða á framþróun samskipta á milli ríkjanna. 

3.3 Getur friðsamlegt og stöðugt samband þróast á milli Bandaríkjanna og 

Kína?  

Ljóst er að staða Kína í alþjóðasamfélaginu hefur eflst hratt á undanförnum áratugum. Miðað 

við reynslu síðustu 25 ára, má álykta að allar líkur séu á því að nútímavæðing, 

þéttbýlismyndun í Kína og alþjóðavæðing efnahags landsins haldi áfram og að mikilvægi Kína 

í alþjóðahagkerfinu muni halda áfram að aukast á næstu áratugum. Efnahagssamband 

Bandaríkjanna og Kína mun einnig halda áfram að styrkjast. Þá er ljóst að margir af þeim 

þáttum, sem hafa verið forsenda efnahagsuppgangs Kína, eru enn til staðar í dag. Það má 

hins vegar ekki líta fram hjá því að markaðsvæðingu Kína er enn ekki lokið og landið á enn 

eftir að takast á við miklar áskoranir (Bottelier 2008, 207-208).  

Bandaríkin standa Kína enn mun framar, bæði hvað varðar efnahags- og hernaðargetu. 

Jafnvel þó að verg landsframleiðsla í Kína verði orðin meiri en verg landsframleiðsla í 

Bandaríkjunum árið 2027, eins spáð hefur verið fyrir um, þá verða efnahagskerfi landanna 

enn mjög ólík í eðli sínu þrátt fyrir að vera orðin svipuð að stærð. Landsbyggðin í Kína mun 

enn vera mjög vanþróuð auk þess sem landið verður að takast á við ýmis vandamál, sem m.a. 

hafa skapast fyrir tilstilli svokallaðrar eins barns stefnu í landinu (Nye 2010, 150).  

En stafar Bandaríkjunum, eða öðrum ríkjum heimsins, hætta af uppgangi Kína? Slík 

orðræða hefur verið áberandi frá því að uppgangur landsins hófst. Sýn margra kenninga um 

alþjóðastjórnmál er sú að vegna þess að vald Kína í alþjóðasamfélaginu hefur aukist, muni 

líkur á milliríkjaátökum, með þátttöku Kína, aukast (Goldstein 2005, 81).  

Í dag ríma efnahagskerfi Bandaríkjanna og Kína vel saman og hægt er að tilgreina nokkrar 

ástæður fyrir því að hagur beggja landa liggi í því að svo verði áfram. Í fyrsta lagi, þá leiðir 

ólíkt eðli efnahagskerfa landanna tveggja af sér ábata fyrir báðar þjóðir með viðskiptum sín á 

milli. Ein ástæða þessa er að Kína býr yfir fimm sinnum meira vinnuafli en Bandaríkin og 

meðallaun þeirra eru einungis 1/10 af meðallaunum í Bandaríkjunum. Þetta hefur haft þær 

afleiðingar að Kína flytur út vinnuaflsfrekar vörur til Bandaríkjanna en flytur inn vörur sem 

framleiddar eru með hátækni frá Bandaríkjunum. Báðar þjóðir græða á þessum viðskiptum. Í 

öðru lagi, þá hefur landbúnaður í Bandaríkjunum forskot fram yfir landbúnað í Kína. Þrátt 

fyrir að mannfjöldi í Bandaríkjunum sé einungis fjórðungur af mannfjölda í Kína, búa 

Bandaríkin yfir 40% meira af ræktanlegu landi en Kína. Þetta hefur skilað sér í blómlegu 

samstarfi á milli landanna tveggja í landbúnaði. Auk þessa er skipting vinnuafls í Kína og 

Bandaríkjunum mjög ólík sem veldur því að framleiðsla í löndunum er það líka. Kína er orðinn 

mikilvægur útflutningsmarkaður fyrir bandarískan þungaiðnað, sérstaklega í útflutningi bíla 

og flugvéla. Á sama tíma eru Bandaríkin mikilvægur útflutningsmarkaður fyrir ýmsan léttari 

iðnað, s.s. ýmsa vefnaðarvöru. Bæði ríki hafa hag af áframhaldandi viðskiptum sem 

endurspegla ólíka styrkleika í efnahag þeirra. Að lokum, eru mikil tækifæri í þróun og 

samvinnu milli landanna í nútíma þjónustu- og þekkingariðnaði (Yansheng 2012). 

Það er aldrei hægt að útiloka algjörlega að átök milli ríkja muni brjótast út. En Bill Clinton, 

þáverandi forseti Bandaríkjanna, hafði líklega rétt fyrir sér þegar hann sagði árið 1995 að 

Bandaríkin hefðu meira að óttast frá veiku Kína en sterku. Löndin geta haft mikinn ábata af 

samvinnu sín á milli (Nye 2010, 151). Aukið efnahagslegt víxlhæði milli landanna hefur getið 

af sér nýjar áskoranir og ný tækifæri í samskiptum þeirra. Kína er orðið lykilgerandi í 

alþjóðahagkerfinu og mótsögnin í blómlegu efnahagssamstarfi og átökum mun áfram þýða 

miklar áskoranir fyrir samband landanna tveggja. Þrátt fyrir að þau muni í framtíðinni þurfa 

að takast á við þessar áskoranir, mun langtíma markmið beggja ríkja verða að mynda rík 

efnahagstengsl sem eru grundvöllur sterks og stöðugs samband milli Bandaríkjanna og Kína 

(Wang 2010, 201).   

Á tímum hnattvæðingar milda sterk efnahags- og viðskiptatengsl áhrif þeirra vandamála 

sem geta komið upp í samskiptum landa. Það má vera að efnahagstengls ein og sér geti ekki 

alfarið komið í veg fyrir að átök brjótist út en mikið víxlhæði á milli ríkja gera friðsamlegar 

lausnir líklegri. Þrátt fyrir hörmulega atburði á borð við morðin á Torgi hins himneska friðar, 

sem skapað hafa erfiðleika í samskiptum Bandaríkjanna og Kína, þá hafa þessi samskipti verið 

frekar stöðug í gegnum tíðina. Viðskiptasamband milli landanna er líklega sá hluti samskipta 

þeirra, sem nýtur mest stuðnings, bæði af hálfu stjórnvalda í Bandaríkjunum og Kína. 

Efnahagssamskipti milli ríkjanna hafa aukist stöðugt á undanförnum áratugum og gefið mikið 

í aðra hönd fyrir bæði ríkin. Fjárfestingar frá Bandaríkjunum hafa haft jákvæðar afleiðingar 

fyrir kínverskan efnahag og bandarísk fyrirtæki veita kínverskum neytendum ýmsa ómissandi 

þjónustu. Á hinn bóginn framleiða kínversk fyrirtæki ódýrar og fjölbreyttar vörur fyrir 

bandarískan neytendamarkað (Zhu 2005, 13). 

 Það er ljóst að efnahagslegir hagsmunir beggja ríkja eru í dag orðnir mjög samtvinnaðir. 

Bandaríkin hafa mikinn hag af því að efnahagsumbætur í Kína haldi áfram og velmegandi og 

stöðugt Kína hefur ekki einungis áhrif á Bandaríkin heldur heiminn allan (Bottelier 2008, 



  

39 

208). Ef litið er á samskipti Bandaríkjanna og Kína, nú við upphaf 21. aldarinnar, er augljóst 

að aukin og mikil efnahags- og viðskiptatengsl hafa fært ríkin tvö nær hvort öðru. Þrátt fyrir 

ýmsar áskoranir, hefur jákvæð framþróun einkennt samskipti landanna tveggja síðan á 

tíunda áratug 20. aldar. Því er ástæða til að ætla að friður muni einkenna samskipti ríkjanna í 

framtíðinni (Zhu 2006, 184-185). Það, að halda uppi jákvæðum og góðum samskiptum milli 

Banadaríkjanna og Kína til framtíðar, er mjög mikilvægt fyrir bæði þessi ríki. Það þarf ekki að 

vera að mikil vinátta þróist milli landanna tveggja, en það er beinlínis rangt að halda því fram 

að ófriður milli ríkjanna muni óhjákvæmilega hljótast af vexti Kína eins og haldið hefur verið 

fram. Það er hættulegur hugarburður sem byggir ekki á neinum traustum grunni (Bottelier 

2008, 208). 

Lokaorð 

Bandaríski þáttastjórnandinn, Dick Cavett sagði eitt sinn: „Ég borða á þýsk-kínverskum 

veitingastað og maturinn er gómsætur. Eini gallinn er sá að klukkutíma síðar er mann farið að 

hungra í völd“. Það má segja að þessi tilvitnun sé nokkuð dæmigerð fyrir það viðhorf sem 

gjarnan er í garð Kína, ekki síst eftir efnahagslegan uppgang landsins á undanförnum 

áratugum. Svo virðist sem ríkjum heims stafi ógn af þessu aldna stórveldi sem er óðum ná 

fyrri mætti sínum, í það minnsta á efnahagssviðinu. 

Kína er í dag orðið einn af lykilgerendum í hagkerfi heimsins. Eftir fall Maó, hefur rík 

áhersla verið lögð á þætti tengda efnahagsmálum í utanríkisstefnu Kínverja. Allt hefur verið 

gert til að tengjast alþjóðahagkerfinu sterkum böndum og litið á viðskipti við erlend ríki og 

erlenda fjárfestingu innan Kína sem forsendu uppbyggingar landsins. Mikill vöxtur í vergri 

landsframleiðslu Kína hefur haft áhrif á efnahagsstöðu þess samanborið við önnur ríki 

heimsins. Hagkerfi Kína er orðið næststærsta hagkerfi heims og útflutningsvörur landsins 

hafa lækkað verð á neysluvöru í heiminum, auk þess sem innflutningur landsins hefur áhrif á 

vöruverð um allan heim. Útflutningur er u.þ.b. 40% af vergri landsframleiðslu Kína og landið 

treystir gríðarlega á vestræna eftirspurn eftir útflutningsvörum þeirra. Það er því ljóst að Kína 

er nátengt hagkerfi heimsins og breytingar í alþjóðahagkerfinu hafa áhrif á hagkerfi þess. 

Frá því á 8. áratug 20. aldar hafa kínversk stjórnvöld sem sagt lagt mikla áherslu á að nýta 

ávinning af tiltölulega friðsamlegu alþjóðaumhverfi við framþróun landsins. Þannig hefur 

verið lögð rík áherslu á samvinnu við Bandaríkin, einn stærsta viðskiptafélaga Kína, og forðast 

átök við landið. Margt bendir til þess að Kínverjar hafi almennt jákvætt viðhorf til ríkjandi 

alþjóðakerfis undir forystu Bandaríkjanna. Þeir leggja sitt af mörkum til að viðhalda 

alþjóðakerfinu í núverandi mynd og auka hlut sinn innan þess en breyta því ekki. Uppgangur 

Kína ætti því ekki að fela í sér ógn við hagsmuni Bandaríkjanna.   

Vitaskuld er ómögulegt að útiloka algjörlega að átök milli ríkja muni brjótast út en þó er 

ljóst að Bandaríkin og Kína hafa mikinn hag af áframhaldandi samvinnu sín á milli og 

efnahagslegir hagsmunir landanna tveggja eru í dag mjög samtvinnaðir. Efnahagssamskipti 

milli ríkjanna hafa aukist stöðugt á undanförnum áratugum og verið mjög ábatasöm fyrir ríkin 

og því þarf ekki að koma á óvart að viðskiptasamband milli landanna er að líkindum sá hluti 

samskipta þeirra sem nýtur mest stuðnings stjórnvalda, bæði í Bandaríkjunum og Kína. Aukin 

efnhags- og viðskiptatengls hafa fært ríkin tvö nær hvort öðru og þrátt fyrir ýmsar áskoranir 

hefur áframhaldandi þróun samstarfsins einkennt samskipti Bandaríkjanna og Kína síðan á 

tíunda áratugnum. Það, að jákvæð og friðsæl samskipti milli landanna tveggja haldi áfram, er 

mikilvægt fyrir bæði þessi ríki. Því verður að teljast ólíklegt að fjandskapur milli landanna 

tveggja verði vegna efnahagsuppgangs Kína. 

Efnahagskerfi Bandaríkjanna og Kína eru gott dæmi um samrýmanleg efnahagskerfi. Tvö 

efnahagskerfi eru samrýmanleg ef löndin framleiða og flytja út ólíkar vörur. Efnahagur 

Bandaríkjanna byggir annars vegar á vörum sem framleiddar eru með notkun hátækni og 

hins vegar á þjónustu. Á meðan framleiðir Kína að mestu vörur sem kalla á mikið vinnuafl og 

byggja á léttari iðnaði. Þjóðirnar tvær hafa samkeppnisforskot við framleiðslu á ólíkum vörum 

og báðar þjóðir hafa hvata til að einbeita sér að framleiðslu á þeim vörum sem hagnýtir best 

samkeppnisforskot þeirra. Þá verður mestur hagnaður af framleiðslu þjóðanna sem þær geta 

svo notað til að fjárfesta í öðrum vörum sem þær geta ekki framleitt með jafn hagkvæmum 

hætti. Ríkin hafa því mikinn hag af áframhaldandi efnahags- og viðskiptasambandi sín á milli 

og efnahagskerfi landanna bæta hvort annað upp á mörgum sviðum. Af þessum sökum er 

ólíklegt að viðskipti þeirra á milli muni leiða af sér óstöðugleika og óvild því löndin tvö hafa 

hag af áframhaldandi viðskiptum sín á milli. 

Efnahagslegt víxlhæði ríkja felur í sér að ríki séu háð hvort öðru og aukin tengsl milli ríkja 

valda auknu víxlhæði samkvæmt frjálslyndisstefnunni. Víxlhæði er tvíeggja sverð og það að 

áhrif kreppunar á vöxt vergrar landsframleiðslu hafi verið sambærileg í Kína og 

Bandaríkjunum, landinu þar sem kreppan hófst, sýnir með skýrum hætti að breytingar í 

hagkerfi heimsins hafa töluverð áhrif á kínverskan efnahag, þrátt fyrir að Kína hafi vissulega 

einnig aukið áhrif sín á alþjóðahagkerfið. Fylgismenn frjálslyndisstefnunnar leggja áherslu á 

mikilvægi efnahagslegs víxlhæðis og telja að sífellt sterkari staða Kína í alþjóðahagkerfinu 

muni hafa jákvæðar afleiðingar fyrir samband landsins við Bandaríkin. Sýn 

frjálslyndisstefnunnar er að átök og viðskipti útiloki hvort annað. Þeir telja því að aukin 

viðskipti á milli Bandaríkjanna og Kína myndi hvata fyrir ríkin til að koma í veg fyrir átök þeirra 

á milli þar sem ávinningur landanna tveggja af viðskiptum þeirra á milli er mun meiri en 

hugsanlegur ábati af kostnaðarsömum átökum.  
Að þessu sögðu, er ljóst að áhyggjur af því að uppgangur Kína muni ógna stöðu 

Bandaríkjanna eru að líkindum óþarfar. Mun líklegra er að áframhald verði á samstarfi milli 

landanna í efnahagsmálum og að það verði grundvöllur jákvæðra og friðsælla samskipta 

þeirra á milli í framtíðinni. Framtíðin ein mun hins vegar skera úr um réttmæti kenninga 

frjálslyndu stefnunnar um að átök og viðskipti útiloki hvort annað. 
